ನಿವೇದನೆ
ಕರ್ನಾಟಕ ವಿಶ್ವವಿದ್ಯಾಲಯದ ಪ್ರಸಾರಾಂಗವು ಏರ್ಪಡಿಸಿದ ೪೧೨ನೆಯ ವ್ಯಾಸಂಗ ವಿಸ್ತರಣ ಉಪನ್ಯಾಸ ಶಿಬಿರವು ವಿಜಾಪುರ ಜಿಲ್ಲೆಯ ಮುಧೋಳ ತಾಲ್ಲೂಕಿನ ಮಹಾಲಿಂಗಪುರದ ಶ್ರೀ ಚನ್ನಗಿರೀಶ್ವರ ಪ್ರಾಸಾದಿಕ ಕಲಾ ಹಾಗೂ ದುಂ.ದಾ.ಶಿ. ವಾಣಿಜ್ಯ ಮಹಾವಿದ್ಯಾಲಯದ ಆಶ್ರಯದಲ್ಲಿ ದಿನಾಂಕ ೨೯ ಮತ್ತು ೩೦ನೆಯ ಸೆಪ್ಟೆಂಬರ, ೧೯೯೫ ರಂದು ಜರುಗಿತು. ಪ್ರಸ್ತುತ ಶಿಬಿರದಲ್ಲಿ ನೀಡಿದ ಉಪನ್ಯಾಸವೇ ಈ ಕಿರು ಪುಸ್ತಿಕೆ.
ನೂರಾರು ಜಾತಿಗಳ ಈ ನಾಡಿಲ್ಲಿ ಒಂದೊಂದು ಜಾತಿಗೆ ಒಂದೊಂದು ವೈಶಿಷ್ಟ್ಯ. ಅಲೆಮಾರಿಗಳಾದ ಡಕ್ಕಲಿಗರಿಗೆ “ಹೊಗೆ ಇಲ್ಲದ ಊಟ ಮಾಡುವರು” ಎಂಬ ಬಿರುದು. ಇವರಲ್ಲೂ ಹಲವು ಗೋತ್ರಗಳು, ಹಲವು ಆಚಾರಗಳು ಉಂಟು. ಕಟ್ಟಿಗೆಯ ನವಿಲನ್ನು ಕುಣಿಸಿ ಮನರಂಜನೆ ನೀಡುವ ಇವರು ದಾನ ನೀಡದವರ ಮನೆಯ ಮುಂದೆ ಚಂಡಾಳ ಗೊಂಬಿಯನ್ನು ಕಟ್ಟಿ ಬೆದರಿಸುವುದೂ ಉಂಟು. ಕಾಲಬದಲಾದಂತೆ ಉದರಂಭರಣಕ್ಕಾಗಿ ಹತ್ತಾರು ಉಪಕಸಬುಗಳನ್ನು ಈ ಜನ ಅವಲಂಬಿಸಿಕೊಂಡಿದ್ದರು.
ಕರ್ನಾಟಕದ ಭೌಗೋಳಿಕ ಪಾತಳಿಗಳಲ್ಲಿ ನೆಲೆಸಿಕೊಂಡಿರುವ ಅಲೆಮಾರಿ ಡಕ್ಕಲಿಗರನ್ನು ಸಂದರ್ಶಿಸಿ ದತ್ತ-ಸಂಗ್ರಹಣೆ ಮಾಡಿದ ಅವರ ಬದುಕಿನ ನೋವು ನಲಿವುಗಳನ್ನು ಪ್ರತ್ಯಕ್ಷ ಕಂಡು ಬೆರಗಾಗಿರುವೆವೆ. ಈ ಕಿರು ಪುಸ್ತಿಕೆಯಲ್ಲಿ ಅವರ ಬದುಕಿನ ಸಂಕ್ಷಿಪ್ತ ಚಿತ್ರಣ ಕೊಡಲು ಪ್ರಯತ್ನಿಸಿರುವೆ.
ನನಗೆ ಉಪನ್ಯಾಸ ನೀಡಲು ಸದವಕಾಶ ಕಲ್ಪಿಸಿಕೊಟ್ಟ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ.ಎಚ್‌.ವಿ. ನಾಗೇಶ ಅವರಿಗೆ ನನ್ನ ಹೃತ್ಪೂರ್ವಕ ವಂದನೆಗಳು. ಪುಸ್ತಿಕೆ ಬರೆಯುವಾಗ ಪ್ರೋತ್ಸಾಹಿಸಿದ ಡಾ. ಚೆನ್ನಣ್ಣ ವಾಲೀಕಾರ ಮತ್ತು ಡಾ. ಅರವಿಂದ ಮಾಲಗತ್ತಿ ಅವರಿಗೆ ಕೃತಜ್ಞತೆಗಳು. ತಮ್ಮ ಸಂಸ್ಕೃತಿಯ ಸಾರವನ್ನು ಧಾರೆಯೆರೆದ ಡಕ್ಕಲಿಗೆ ಜನಪದ ವಕ್ತೃಗಳಿಗೆ ಸ್ಮರಿಸದಿರಲಾರೆ. ಪುಸ್ತಿಕೆ ಬರೆಯುವ ಸಂದರ್ಭದಲ್ಲಿ ಆಗಾಗ ಚಹಾ ಒದಿಗಿಸಿದ ನನ್ನ ಶ್ರೀಮತಿ ಪ್ರೊ. ನಿಶಾ, ಸಹೋದರಿ ಶಶಿಕಲಾ ಇವರ ಉಪಕಾರವನ್ನು ಸ್ಮರಿಸುವೆ. ಪುಸ್ತಿಕೆಯ ಕರಡನ್ನು ಅಚ್ಚುಕಟ್ಟಾಗಿ ತಿದ್ದಿಕೊಟ್ಟ ಶ್ರೀಮತಿ ಲಲಿತಾ ಗವಳೆ ಹಾಗೂ ಶ್ರೀ ವಿ.ಜಿ. ಉರಣಕರ ಇವರಿತೆ ಅಭಿನಂದನೆಗಳು.
ಈ ಪುಸ್ತಿಕೆಯ ಮುದ್ರಣ ಕೆಲಸದಲ್ಲಿ ಸಹಕರಿಸಿದ ವಿಶ್ವವಿದ್ಯಾಲಯದ ಪ್ರಸಾರಾಂಗ ಮತ್ತು ಮುದ್ರಣಾಲಯದ ಅಧಿಕಾರಿಗಳಿಗೆ ಮತ್ತು ಸಿಬ್ಬಂದಿಯವರಿಗೆ ನಾನು ಋಣಿ.
ಹರಿಲಾಲ್‌ ಪವಾರ
ಪ್ರಸಾರಾಂಗ
ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ     
೪, ನವ್ಹಂಬರ ೧೯೯೭
೧. ಪ್ರವೇಶ
ಭಾರತವು ಹಿಂದೂ, ಮುಸ್ಲಿಂ, ಕ್ರೈಸ್ತ, ಬೌದ್ಧ, ಜೈನ, ಸೀಖ, ಪಾರ್ಸಿ ಮುಂತಾದ ಸರ್ವ ಧರ್ಮಗಳು ಆಗರ. ಹಿಂದೂ ಧರ್ಮದ ನಾಲ್ಕೂ ವರ್ಣಗಳಲ್ಲಿ ಶೂದ್ರರು ಸಾಮಾಜಿಕ ಆರ್ಥಿಕ ಮತ್ತು ಶೈಕ್ಷಣಿಕ ಮಟ್ಟದಲ್ಲಿ ಹಿಂದುಳಿದವರಾಗಿದ್ದರಿಂದ ಅವರನ್ನು ಅತೀ ಕೆಳಮಟ್ಟದವರೆಂದು ಪರಿಗಣಿಸಲಾಗುತ್ತಿದೆ. ಅವರು ವರ್ಗೀಕೃತ ಶ್ರೇಣಿ ಪರಿಧಿಯ ಆಚೆಗಿಟ್ಟ ಪಂಚಮರಲ್ಲಿ ಹೂಲೆಯ ಮಾದಿಗರು ಮುಂತಾದ ಪಂಗಡಗಳುಂಟು ಡಕ್ಕಲಿಗ ವೃಂದದ ಜೀವನ-ವಿಧಾನಗಳನ್ನು ಕುರಿತ ಅಧ್ಯಯನದಿಂದ ಡಕ್ಕಲಿಗೆ ವೃಂದದ ಜೀವನ-ವಿಧಾನಗಳನ್ನು ಕುರಿತ ಅಧ್ಯಯನದಿಂದ ಇವರು ಹೂಲೆ ಮಾದಿಗರಿಗಿಂತಲೂ ಕೆಳಮಟ್ಟದವರೆಂದು ಸ್ಪಷ್ಟವಾಗುತ್ತದೆ. ಏಕೆಂದರೆ ಡಕ್ಕಲಿಗರು, ಮಾದಿಗರಿಗೆ ಗೌಡ್ರ, ಏಪ್ಪಾ ಎಂದೇ ಸಂಭೋಧಿಸುತ್ತಾರೆ. ಮಾದಿಗರು ಅನ್ನ ನೀರು ಹಾಕಿದಾಗಲೇ ಡಕ್ಕಲಿಗರು ಊಟ ಮಾಡಬೇಕು. ಇದಕ್ಕೆ ಡಕ್ಕಲಿಗರು ತಮ್ಮ ಹಿರಿಮೆಯನ್ನು ಹೇಳುತ್ತ, ಕುಳಿತ ಜಾಗದಲ್ಲಿಯೇ ಮಾದಿಗರು ಅನ್ನ ನೀರು ತಂದು ಹಾಕುತ್ತಾರೆ. ಆದ್ದರಿಂದ ಅವರಿಗೆ ನಾವು ಗುರುಗಳು, ಅವರಿಗಿಂತ ನಾವು ಶ್ರೇಷ್ಠ ಎಂಬುದು ಡಕ್ಕಲಿಗರ ವಾದ. ಅದು ಏನೇ ಇರಲಿ, ಎರಡೂ ಗುಂಪಿನವರು ತಮ್ಮಷ್ಟಕ್ಕೆ ತಾವೇ ಶ್ರೇಷ್ಠರೆಂದು ವಾದ ಮಾಡುತ್ತಾರೆ. ಇದನ್ನೇ ಡಕ್ಕಲಿಗರು ಮುಂದುವರೆಸುತ್ತ, ತಾವು ಮಾದಿಗರ ಗುರುಗಳೆಂದು ಹೆಮ್ಮೆಯಿಂದ ಹೇಳುತ್ತಾರೆ. ಇದು ಅಸ್ಪೃಶ್ಯರ ಮಧ್ಯದಲ್ಲಿಯೇ ಇರುವ ಶ್ರೇಣಿಕೃತ ವ್ಯವಸ್ಥೆ ಎಂದು ಹೇಳಬಹುದು.
ಇವರಿಗೆ ಮಳೆ, ಗಾಳಿ, ಬಿಸಿಲು,ರಾತ್ರಿ, ಹಗಲುಗಳ ನಡುವಣ ವ್ಯತ್ಯಾಸವೇ ಇರುವುದಿಲ್ಲ. ಇವರು ಅಲೆಮಾರಿಗಳು, ಅಲೆಯುವ ಪಾದಗಳಿಗೆ ದಣಿವೆನಿಸಿದರೆ, ಗುಡಿ – ಗುಂಡಾರಗಳೇ ಇವರಿಗೆ ಆಸರೆ. ಒಂದು ವೇಳೆ ಅವು ಇಲ್ಲದಿದ್ದಲ್ಲಿ ತಮ್ಮದೇ ಆದ ತಾತ್ಕಾಲಿಕ ಬಿಡಾರಗಳನ್ನು ಹಾಕಬಲ್ಲರು. ಹೀಗೆ ಗೊತ್ತುಗುರಿಯಿಲ್ಲದ ಬದುಕಿನ ಹಾದಿಯಲ್ಲಿ ಪಯಣಿಸುತ್ತಾ, ಪುರಾತನ ನಾಗರಿಕತೆಯ ಪಳೆಯುಳಿಕೆಗಳೋ ಎಂಬ ಭ್ರಮೆ ಹುಟ್ಟಿಸುವ ಇವರು ಡಕ್ಕಲಿಗರು. ತಮ್ಮ ಸ್ವಂತ ಹಕ್ಕಿನ(ಮಾದಿಗರ) ಮನೆಗಳಿದ್ದ ಊರುಗಳಲ್ಲಿ ತಮ್ಮ ಮೂಲ ವೃತ್ತಿಯನ್ನು ಮಾಡಿ ಅವರಿಂದ ಅನ್ನ-ನೀರು, ಬಟ್ಟೆ-ಬರೆ, ಪಾತ್ರೆ-ಪಡಗ, ದುಡ್ಡು-ದುಗ್ಗಾಣಿಗಳನ್ನು ಪಡೆಯುತ್ತಾರೆ. ನಿಗದಿತ ಊರುಗಳಲ್ಲಿ ಎಂಟು – ಹತ್ತು ದಿನಗಳವರೆಗೆ ಇದ್ದು, ಅಲ್ಲಿಂದ ಮತ್ತೊಂದು ಊರಿಗೆ ಪ್ರಯಾಣ ಬೆಳೆಸುತ್ತಾ ಸಾಗುವ ಇವರದು ಅತಂತ್ರ ಬದುಕು. ನಾಗರಿಕತೆಯ ವಿಕಾಸದ ವಿವಿಧ ಘಟ್ಟಗಳಲ್ಲಿ ಹಾಯ್ದು ಬಂದ ಈ ಜನಪದ ವೃಂದ ತಮಗೆ ಎದುರಾದ ಅನೇಕ ಬಗೆಯ ಆರ್ಥಿಕ ಮುಗ್ಗಟ್ಟಿನ ಸಂದರ್ಭದಲ್ಲೂ ತಮ್ಮ ಪೂರ್ವದ ವೃತ್ತಿಯನ್ನು ಸಂಪೂರ್ಣವಾಗಿ ತೊರೆದಿಲ್ಲ.
ಈ ಜನಪದ ವೃಂದ ಕರ್ನಾಟಕ, ಆಂಧ್ರಪ್ರದೇಶ, ಮಹಾರಾಷ್ಟ್ರ ಮತ್ತು ತಮಿಳುನಾಡು ಮುಂತಾದ ಪ್ರದೇಶಗಳಲ್ಲಿ ಚದುರಿಕೊಂಡಿದ್ದು, ಇತ್ತೀಚೆಗೆ ಅವರ ಆಚಾರ-ವಿಚಾರ ಸಂಪ್ರದಾಯಗಳಲ್ಲಿ ಅಲ್ಪ ಸ್ವಲ್ಪ ಬದಲಾವಣೆಗಳನ್ನು ಕಾಣಬಹುದು.
೨. ಇತಿಹಾಸದ ಪುಟಗಳಿಂದ
ಇತಿಹಾಸದ ಪುಟಗಳನ್ನು ತಿರುವಿ ಹಾಕಿದಾಗ ಡಕ್ಕಲಿಗರನ್ನು ಕುರಿತು ಈವರೆಗೆ ನಡೆದ ಕೆಲವು ಅಧ್ಯಯನಗಳ ಸಮೀಕ್ಷೆಯನ್ನು (ನನ್ನ ಗಮನಕ್ಕೆ ಬಂದಂತೆ) ಈ ಕೆಳಗಿನಂತೆ ಮಾಡಲಾಗಿದೆ.
೧೮೯೧ರಲ್ಲಿ ಸಂಪಾದಿಸಿದ ಮೈಸೂರು ಜನಗಣತಿಯ ವರದಿಯಲ್ಲಿ ಮಾದಿಗರಲ್ಲಿನ ಉಪಜಾತಿಯಲ್ಲಿ ಡಕ್ಕಲರೂ ಒಬ್ಬರಾಗಿದ್ದರೆಂಬ ಮಾಹಿತಿ ದೊರಕುತ್ತದೆ.
೧೯೩೫ರಲ್ಲಿ ಹಯವದನರಾವ ಅವರು ಸಂಪಾದಿಸಿರುವ ‘ದಿ ಮೈಸೂರು ಟ್ರೈಬ್ಸ್ ಯಾಂಡ್ ಕ್ಯಾಸ್ಟ’ದ ನಾಲ್ಕನೇ ಸಂಪುಟದಲ್ಲಿ ಮಾದಿಗರ ಬಗೆಗೆ ವಿವಿರವಾದ ಮಾಹಿತಿ ಸಿಗುತ್ತದೆ. ಮಾದಿಗರ ಹುಟ್ಟಿನ ಬಗೆಗೆ ಹೇಳುವಾಗ ದಕ್ಕಲರ ಹಟ್ಟಿನ ಜಾಂಬಋಷಿ ಆದಿಶಕ್ತಿಯ ಪೌರಾಣಿಕ ಕಥೆ ಹೇಳುತ್ತ, ಡಕ್ಕಲರು ಜಾಂಬ ಋಷಿಗಳ ಹಳೇ ತಲೆಮಾರಿನವರಾದ್ದರಿಂದ ಮಾದಿಗರ ಹಳೆಮಕ್ಕಳಾದರು. ಹೀಗಾಗಿ ಇಂದಿಗೂ ಮಾದಿಗರ ಹಾಗೂ ದಕ್ಕಲರ ನಡುವಣ ಸಂಬಂಧ ಅನ್ಯೋನ್ಯವಾಗಿದೆ ಎಂದು ಹೇಳಲಾಗಿದೆ.
೧೯೬೧ರಲ್ಲಿ ಕೇಂದ್ರ ಸರ್ಕಾರದ, ‘ಅಂತ್ರೊಪೊ ಲೋಜಿಕಲ್‌ ಸರ್ವೆ ಆಫ್‌ ಇಂಡಿಯಾ’ದವರು ಹೊರತಂದಿರುವ ‘ಎಥನೋಗ್ರಾಫಿಕ್‌’ ನೋಟ್ಸ ಆನ್‌ಎಸ್‌.ಸಿ.ದ ಎಂಬ ಪುಸಕದಲ್ಲಿ ದಕ್ಕಲೋರ್, ದಕ್ಕಲಗಾರ ಅಥವಾ ವಜಂತ್ರಿ,ಮಾಂಗ ಜಾತಿಯ ಉಪಜಾತಿ ಎಂದು ಹೇಳಲಾಗಿದೆ.
೧೯೭೨ರ ಹಾವನೂರ ವರದಿಯ ಪ್ರಕಾರ ಕರ್ನಾಟಕದಲ್ಲಿ ಡಕ್ಕಲಿಗರ ಒಟ್ಟು ಜನಸಂಖ್ಯೆ ೪೦೬ ಇರುತ್ತದೆ. ಇವರಿಗೆ ಕರ್ನಾಟಕ ಸರ್ಕಾರವು ಮೀಸಲಾತಿ ಸೌಲಭ್ಯವನ್ನು ಒದಗಿಸಿ ಪರಿಶಿಷ್ಟ ಜಾತಿ ಪಟ್ಟಿಯಲ್ಲಿ ಸೇರಿಸಿ ಹೆಚ್ಚಿನ ಸಹಾಯ ಸೌಲಭ್ಯ ಸಿಗುವಂತೆ ಮಾಡಿದೆ.
“ದಿ ಟ್ರೈಬ್ಸ್ ಆಯಾಂಡ್‌ ಕಾಸ್ಟ್ ಆಫ್‌ ದಿ ಬಾಂಬೆ” ಪ್ರೆಸಿಡೆನ್ಸಿ ೧೯೭೪ ರಲ್ಲಿ ಹೊರತಂದ ಎರಡನೆ ಸಂಪುಟದಲ್ಲಿ ದಕ್ಕಲರು ಮಾಂಗಜಾತಿಯಲ್ಲಿನ ಉಪಪಂಗಡ. ಇವರು ಮಾಂಗರಿಂದ ಆಹಾರ, ಬಟ್ಟೆ, ಕಾಳು-ಕಡಿಗಳನ್ನು ಪಡೆದು ತಮ್ಮ ಪುರಾತನ ದಾಯಾದಿ ಸಂಬಮಧ ಹೇಳುತ್ತ ಜೀವನ ಸಾಗಿಸುತ್ತಾರೆ ಎಂಬ ವಿವರಣೆ ಕೊಡಲಾಗಿದೆ.
ಇ ಥರ್ಸ್ಟನ್‌ ಅವರು “ಕಾಸ್ಟ ಹ್ಯಾಂಡ್‌ ಟ್ರೈಬ್ಸ್ ಆಫ್‌ ಸದರ್ನ ಇಂಡಿಯಾ ೧೯೭೫” ಗೆಜೆಟಿಯರದಲ್ಲಿ ಡಕ್ಕಲ ಅಥವಾ ಡಕ್ಕಲಿ ಅನ್ನುವುದು ಒಂದು ವರ್ಗವಾಗಿದೆ. ಅವರು ಮಾದಿಗರಿಂದ ಮಾತ್ರ ಭಿಕ್ಷೆ ಬೇಡುತ್ತಾರೆ. ಕರ್ನೂಲ ಜಿಲ್ಲೆಯಲ್ಲಿ ಡಕ್ಕಲಿಗರು ಮುಕ್ತಿಗಳೊಡನೆ ತಮ್ಮ ಪ್ರದೇಶಗಳನ್ನು ಹಂಚಿ ಕೊಡಿದ್ದಾರೆ. ಅವರು ತಮ್ಮ ಪ್ರದೇಶದಲ್ಲಿ ಮಾತ್ರ ಭಿಕ್ಷೆ ಬೇಡುತ್ತಾರೆ ಎಂದು ಸೂಚಿಸಿದ್ದಾರೆ.
ಆರ್. ಇ. ಎಂಥೋವನ್‌ ಅವರು ಸಂಪಾದಿಸಿದ “ದಿ ಟ್ರೈಬ್ಸ್‌ ಹ್ಯಾಂಡ್‌ ಕಾಸ್ಟ್‌ ಆಫ್‌ ಬಾಂಬೆ” ಸಂಪುಟ -೧-೧೯೭೫ರ ಗೆಜೆಟಿಯರದಲ್ಲಿ ಪರಿಶಿಷ್ಟ ಜಾತಿಗಳ ಬಗೆಗೆ ವಿವರಣೆ ನೀಡುತ್ತ ಮಾಂಗ ಮತ್ತು ಮಹರ ಗುಂಪಿನವರಲ್ಲಿ ದಕ್ಕಲರದು ಒಂದು ಉಪಜಾತಿ ಇದ್ದು, ಇವರು ಮಾಂಗ ಮತ್ತು ಮಹರರಿಂದ ಅನ್ನ ನೀರು ಪಡೆದು ಜೀವನ ಸಾಗಿಸುತ್ತಾರೆ ಎಂಬ ವಿವರಣೆ ನೀಡಿದ್ದಾರೆ.
ಡಾ. ಅರವಿಂದ ಮಾಲಗತ್ತಿ ಅವರು “ಜಾನಪದ ವ್ಯಾಸಂಗ” ೧೯೮೫ ರಲ್ಲಿ “ಉತ್ತರ ಕರ್ನಾಟಕದ ಅಲೆಮಾರಿ ಜನಾಂಗ ಡಕ್ಕಲಿಗರು” ಎಂಬ ಲೇಖನದಲ್ಲಿ ವಿವರಣೆ ನೀಡುತ್ತ ಕೀಳಗರು, ಬೀಳಗರು, ನಿಜಚುಕ್ಕರು, ಚಪ್ಪಲಿಚೇರಕರು, ಸೊರಬ ಚಂಡಾಳಿಯರು, ಡಕ್ಕಲಿಗರ ಜಾತಿಗಿಂತಲೂ ಕೀಳುಜಾತಿಯವರೆಂದು ವಿವರಣೆ ನೀಡಿದ್ದಾರೆ.
ಡಾ. ಹರಿಲಾಲ ಪವಾರ (ಸಂಯುಕ್ತ ಕರ್ನಾಟಕ ಸಾಪ್ತಾಹಿಕ ಸೌರಭ ೨೭.೬.೧೯೯೧) ಇವರ “ಡಕ್ಕಲಿಗರು: ಪುರಾತನ ಬದುಕಿನ ಪಳೆಯುಳಿಕೆಗಳು” ಎಂಬ ಲೇಖನದಲ್ಲಿ ನೂರಾರು ಜಾತಿಗಳ ಈ ನಾಡಿನಲ್ಲಿ ಒಂದೊಂದು ಜಾತಿಗೆ ಒಂದೊಂದು ವೈಶಿಷ್ಟ್ಯ. ಅಲೆಮಾರಿಗಳಾದ ಡಕ್ಕಲಿಗರಿಗೆ ಹೊಗೆ ಇಲ್ಲದ ಊಟ ಮಾಡುವರು ಎಂಬ ಬಿರುದು. ಅಲ್ಲದೆ ಅವರ ಹುಟ್ಟಿನಿಂದ ಮಸಣದವರೆಗಿನ ಹಲವಾರು ಕುತೂಹಲಕಾರಿಯಾದ ವಿಷಯಗಳನ್ನು ಕ್ಷೇತ್ರಕಾರ್ಯದ ಅಧ್ಯಯನದಿಂದ ದತ್ತ – ಸಂಗ್ರಹಣೆ ಮಾಡಿ, ವೈಜ್ಞಾನಿಕ ದೃಷ್ಟಿಯಿಂದ ವರ್ಗೀಕರಿಸಿದ್ದಾರೆ.
ಕೇಂದ್ರ ಸರ್ಕಾರದ ಎ.ಎಸ್‌. ಆಯ್‌. ಸಂಸ್ಥೆಯು ೧೯೭೨ ರಲ್ಲಿ ಹೊರತಂದಿರುವ ಕೆ.ಎಫ್‌. ಸಿಂಗ ಅವರು ಸಂಪಾದಿಸಿರುವ “ಪಿಪಲ್ಸ್‌ ಆಫ್‌ ಇಂಡಿಯಾ” ದ ಪ್ರಥಮ ಸಂಪುಟದಲ್ಲಿ ಡಕ್ಕಲರ ವಿವರಣೆ ನೀಡುತ್ತ ಇವರು ಆಂಧ್ರಮೂಲದವರೆಂದು ಹೇಳಿದ್ದಾರೆ.
೧೯೯೨ರ ಜನವರಿ ೧೨ ರ ಪ್ರಜಾವಾಣಿ ‘ಸಾಪ್ತಾಹಿಕ ಸೌರಭ’ದಲ್ಲಿ ಶ್ರೀ ಎಲ್ಲ ಕೆಕೆಪುರ ಅವರು ‘ದೊಕ್ಕಲಿಗರ ಸಂಸ್ಕೃತಿ’ ಎಂಬ ಲೇಖನದಲ್ಲಿ ಡಕ್ಕಲಿಗರ ಸಂಸ್ಕೃತಿಯ ಮೂಲ ಪರಂಪರೆಗಳ ಬಗೆಗೆ ಮಾಹಿತಿ ಒದಗಿಸಲು ಪ್ರಯತ್ನಿಸಿದ್ದಾರೆ.
ಕರ್ನಾಟಕ ವಿಶ್ವವಿದ್ಯಾಲಯ, ಕನ್ನಡ ಅಧ್ಯಯನ ಪೀಠದವರು ಸಂಪಾದಿಸಿರುವ ಜಾನಪದ ಸಾಹಿತ್ಯದರ್ಶನ ಬಾಗ-೧೭, ೧೯೯೩ ಇದರಲ್ಲಿ ಡಾ.ಎಸ್‌.ಆರ್. ಸಿಂಗೆ ಅವರ ‘ಡಕ್ಕಲಿಗರು’ ಎಂಬ ಪ್ರಬಂಧ ಪ್ರಕಟವಾಗಿದೆ. ಹತ್ತು ಪುಟಗಳ ಹರವನ್ನು ಪಡೆದಿರುವ ಈ ಪ್ರಬಂಧದಲ್ಲಿ ಡಕ್ಕಲಿಗರ ಬದುಕಿನ ಕೆಲವು ವಿಷಯಗಳನ್ನು ಪರಿಚಯಿಸುತ್ತಾ. ಸವರ್ಣೀಯರಿಂದ ಶೋಷಣೆಗೊಳಗಾದ ಹೊಲೆ – ಮಾದಿಗರಿಗಿಂತಲೂ ಕೀಳಾದ ಡಕ್ಕಲಿಗರ ಜಾತಿ ಇರುವುದು ಕಂಡು ಬರುತ್ತದೆ ಎಂದು ಅಭಿಪ್ರಾಯ ಪಟ್ಟಿದ್ದಾರೆ.
ಕರ್ನಾಟಕ ಸಾಹಿತ್ಯ ಅಕಾಡೆಮಿ ಬೆಂಗಳೂರು ಇವರು ಪ್ರಕಟಿಸಿರುವ “ಡಕ್ಕಲರ ಸಂಸ್ಕೃತಿ” ಗ್ರಂಥವು ಕ್ಷೇತ್ರಕಾರ್ಯ ಮಾಡಿ ಅಧ್ಯಯನ ಕೈಕೊಂಡಿರುವ ಚೆಲುವರಾಜು ಅವರ ಕೃತಿ. ಇದು ಕನ್ನಡದಲ್ಲಿ ಡಕ್ಕಲಿಗರನ್ನು ಕುರಿತು ಪ್ರಥಮ ಕೃತಿ ಎನ್ನಬಹುದು.
ಇಲ್ಲಿಯವರೆಗೆ ಡಕ್ಕಲಿಗರನ್ನು ಕುರಿತು ಗೆಜೆಟಿಯರುಗಳಲ್ಲಿ ಸೆನ್ಸಸ್‌ ರಿಪೋರ್ಟುಗಳಲ್ಲಿ, ಕೃತಿಗಳಲ್ಲಿ, ಜರ್ನಲ್‌ಗಳಲ್ಲಿ ಮತ್ತು ದಿನಪತ್ರಿಕೆಗಳಲ್ಲಿ ಪ್ರಕಟವಾದ ವಿಷಯಗಳನ್ನು ಗಮನಿಸಲಾಯಿತು. ಆದರೆ ಇವುಗಳು ಡಕ್ಕಲಿಗರ ಸಂಸ್ಕೃತಿಯ ಸಮಗ್ರವಾದ ಅಧ್ಯಯನವಲ್ಲ. ಇವು ಅವರ ಸಂಸ್ಕೃತಿಯ ವಿವಿಧ ಅಂಶಗಳನ್ನು ಎತ್ತಿಕೊಂಡು ಬರೆದವುಗಳು. ನಾನು ಸಂಶೋಧನ ಅಧ್ಯಯನಕ್ಕಾಗಿ ಕರ್ನಾಟಕದ ಯುದ್ಧಕ್ಕೂ ಕ್ಷೇತ್ರಕಾರ್ಯ ಕೈಗೊಂಡ ಸಂದರ್ಭದಲ್ಲಿ ಆಕಸ್ಮಾತ್‌ ಈ ಜನಪದ ವೃಂದ ನನ್ನ ಗಮನ ಸೆಳೆಯಿತು. ಆಗ ಡಕ್ಕಲಿಗರ ಹಿರಿಯರ ಜೊತೆಗೆ ಸಮಾಲೋಚಿಸಿದಾಗ ಅವರು ತಮ್ಮ ಸಂಸ್ಕೃತಿಯ ಸಾರವನ್ನೇ ಧಾರೆಯೆರೆದರು. ಇಂಥ ಕುತೂಹಲಕಾರಿ ವಿಷಯಗಳನ್ನು ಕಲೆ ಹಾಕಿ ಕೃತಿಯ ರೂಪದಲ್ಲಿ ತರಬೇಕೆಂದು ದತ್ತ-ಸಂಗ್ರಹಣೆ ಮಾಡಿದೆ. ಆದರೆ ಇಂಥ ಕೊರತೆ ಕೇವಲ ಏಕಮುಖದ ಅಧ್ಯಯನದಿಂದ ಎಂಬುವಂಥದಲ್ಲ ಎನ್ನುವುದು ಈ ಪುಸ್ತಿಕೆ ರಚನೆಯ ಕಾಲದಲ್ಲಿ ಬಂದ ಅನುಭವ.
೪. ದಂತಕಥೆ-ಐತಿಹ್ಯ-ಪುರಾಣ
ಒಂದು ಜನಾಂಗವಾಗಲಿ ಬುಡಕಟ್ಟುಗಳಾಗಲಿ ಅಥವಾ ಜನಪದ ಗುಂಪುಗಳಾಗಲಿ ತಮ್ಮ ಮೂಲದ ಬಗ್ಗೆ ಹೇಳುವಾಗ ಶಿವ ವಿಷ್ಣು, ಬ್ರಹ್ಮ ಮತ್ತು ಶ್ರೇಷ್ಠ ಮಹಾಮುನಿಗಳಿಂದ ಅಥವಾ ಪ್ರಸಿದ್ಧ ರಾಜ-ಮಹಾರಾಜ ಮುಂತಾದ ಕುಲೋತ್ಪನ್ನರಿಂದ ಆಗಿದೆಯೆಂದು ಒಮ್ಮೆಲೆ ಬೆಟ್ಟದ ಸುರಳಿಯನ್ನೇ ಹತ್ತುತ್ತಾರೆ.
ಮಾನವಿಕ ಶಾಸ್ತ್ರಗಳ ಹಿನ್ನೆಲೆಯಲ್ಲಿ ಒಂದು ಗುಂಪಿನವರ ಮೂಲದ ಬಗ್ಗೆ ಅಧ್ಯಯನ ಮಾಡುವಾಗ ಅವರಲ್ಲಿ ಪ್ರಚಲಿತವಿರುವ ಪುರಾಣ, ಐತಿಹ್ಯಗಳಿಗೆ ಮೊರೆ ಹೋಗುವುದು ಅನಿವಾರ್ಯ. ಏಕೆಂದರೆ ಈ ಕೆಲವು ಆಧಾರಗಳಿಂದ ಅವರಲ್ಲಿ ಪ್ರಚಲಿತವಿರುವ ಮೂಲ ಚೂಲಗಳ ವಾಸ್ತವಿಕಾಂಶಗಳನ್ನು ಗುರುತಿಸಬಹುದಾಗಿದೆ.
ಕೈಲಾಸದಲ್ಲಿ ದೇವಾಧಿದೇವತೆಗಳೆಲ್ಲರೂ ಕೂಡಿಕೊಂಡು ಶಿ-ಪಾರ್ವತಿಯರ ಮದುವೆ ಮಾಡುವುದೆಂದು ನಿಶ್ಚಯಿಸಿ. ಬ್ರಹ್ಮನಿಗೆ ಮಂಗಲಸೂತ್ರ ಮತ್ತು ಕಾಲುಂಗರ ತರಲಿಕ್ಕೆ ಜಾಂಬಋಷಿಯ ಹತ್ತಿರ ಕಳುಹಿಸಿದರು. ಬ್ರಹ್ಮನು ಜಾಂಬಋಷಿಯ ಹತ್ತಿರ ಬಂದು ಶಿವಪಾರ್ವತಿಯರ ಮದುವೆಗೆ ಮಂಗಲಸೂತ್ರ ಮತ್ತು ಕಾಲುಂಗರ ತಯಾರಿಸಿಕೊಡಬೇಕೆಂದು ತಮ್ಮಲ್ಲಿಗೆ ಕಳುಹಿಸಿದ್ದಾರೆಂದನು. ಅದು ಜಾಂಬಋಷಿ ಶುಭಕಾರ್ಯಕ್ಕೆ ಅಡ್ಡಿ ಮಾಡಬಾರದೆಂದು ತನ್ನ ಏಳು ಮಕ್ಕಳಾದ ಹೆಪ್ಪಮುನಿ, ಬಿಗಮುನಿ, ನಿಲಮುನಿ, ನಿಚ್ಚಮುನಿ, ಪಾಲಮುನಿ, ಪಚ್ಚಮುನಿ ಮತ್ತು ರಗತಮುನಿ ಇವರಲ್ಲಿ ಮೊದಲು ನಿಮಗೆ ಯಾರು ಸಿಗುತ್ತಾರೋ ಅವರನ್ನು ಕರೆತರಬೇಕೆಂದನು. ಆಗ ಬ್ರಹ್ಮನು ಸುತ್ತೇಳು ಮಠ ತಿರುಗಿದಾಗ ಎದುರಿಗೆ ಪಚ್ಚಮುನಿ ಕಾಣಿಸಿಕೊಂಡನು. ಅವನನ್ನು ಕರೆತಂದು ಜಾಂಬಋಷಿಯ ಎದುರು ನಿಲ್ಲಿಸಿದನು.
ಜಾಂಬಋಷಿಯು ಪಚ್ಚಮುನಿಯನ್ನು ಕೆಡುವಿ ಶಿರ ಕಡಿದು ಚಂಡಕಿ ಮಾಡಿದ, ಕಿವಿ ತೆಗೆದು ತಪ್ಪಡ ಮಾಡಿದ, ಕಣ್ಣ ತೆಗೆದು ಸುರೋಜನ ಮಾಡಿದ. ಮೂಗ ಕತ್ತರಿಸಿ ಕೊಳವೆ ಮಾಡಿದ. ಹಲ್ಲ ತೆಗೆದು ಕರಗಸ ಮಾಡಿದ. ಎದೆ ತೆಗೆದು ಅಡಗಲ ಮಾಡಿದ. ಹೊಟ್ಯಾಗಿನ ಕರಸಲ ತೆಗೆದು ಇದ್ದಿಲು ಮಾಡಿದ. ಕರಳು ತೆಗೆದು ಜನಿವರ ಮಾಡಿದ, ಕಾಲು ತೆಗೆದು ಹತೋಟಿ ಮಾಡಿದ. ಮೆದುಳಿನಿಂದ ಅರಗ ಮಾಡಿದ, ತಲೆಬುರುಡೆ ತೆಗೆದು ಕಪ್ಪಲ ಮಾಡಿದ. ಕೊನೆಗೆ ‘ಡೊಕ್ಕಿ’ ಎಲುವು ಉಳಿಯಿತು. ಆಗ ಡೊಕ್ಕಿ ಎಲುವು ಯಾವ ಕೆಲಸಕ್ಕೂ ಬಾರದೆ ಇರುವಗ ಅದನ್ನು ಬೀಸಾಡಿದಾಗ ಅದು ತಿಪ್ಪೆಯಲ್ಲಿ ಹೋಗಿಬಿತ್ತು. ಇವೆಲ್ಲವುಗಳನ್ನು ಸರಿಯಾಗಿ ಜೋಡಿಸಿ ಮಂಗಲಸೂತ್ರ ಮತ್ತು ಕಾಳುಂಗರವನ್ನು ತಯಾರಿಸಿ ಬ್ರಹ್ಮನಿಗೆ ಕೊಟ್ಟನು. ಜಾಂಬಋಷಿ ಹಿಂತಿರುಗಿ ನೋಡಿದಾಗ ತಿಪ್ಪೆಯಲ್ಲಿಯ ‘ಡೊಕ್ಕಿ’ ಎಲುವು ಕಾಣಿಸಿತು. ಅದನ್ನು ಕಂಡು ಜಾಂಬಋಷಿ ಮರುಗಿದ.
ಬ್ರಹ್ಮ ಶಿವನ ಹತ್ತಿರ ಬಂದು ‘ಮಂಗಲಸೂತ್ರ’ ಮತ್ತು ಕಾಲುಂಗರವನ್ನು ಕೊಟ್ಟನು. ಜಾಂಬಋಷಿಯ ಭಕ್ತಿಗೆ ಮೆಚ್ಚಿದ ಶಿವನು ಜಾಂಬಋಷಿಯನ್ನು ಕರೆದು ಬೇಕಾದ ವರ ಕೇಳು ಕೊಡವೆನೆಂದನು. ಅದಕ್ಕೆ ಜಾಂಬಋಷಿ ಪಚ್ಚಮುನಿಗೆ ಜೀವಂತ ಮಾಡಿ ಕೊಡಬೇಕೆಂದು ಕೇಳಿಕೊಂಡನು. ಆಗ ಶಿವನು ತಿಪ್ಪೆಯಲ್ಲಿ ಬೀಸಾಡಿದ ‘ಡೊಕ್ಕಿ’ ಎಲುವನ್ನು ತರಲಿಕ್ಕೆ ಹೇಳಿದ. ಅದಕ್ಕೆ ಜಾಂಬಋಷಿ ಒಪ್ಪದೆ ಒಮ್ಮೆ ಬೀಸಾಡಿದ ಎಲುವನ್ನು ಮತ್ತೊಮ್ಮೆ ಮುಟ್ಟುವುದಿಲ್ಲ ಎಂದಾಗ ಶಿವನು ತನ್ನ ಮಂತ್ರ ಶಕ್ತಿಯಿಂದ (ಪಚ್ಚಮುನಿಯ)’ಡೊಕ್ಕಿ’ ಎಲುವಿಗೆ ಜೀವಕಳೆ ತುಂಬಿದಾಗ, ಪಚ್ಚಮುನಿ ಎಚ್ಚರವಾದನು. ನಿನ್ನ ಮಗನಿಗೆ ಕರೆದುಕೋ ಎಂದು ಜಾಂಬಋಷಿಗೆ ಹೇಳಿದ. ಅದಕ್ಕೆ ಜಾಂಬಋಷಿ ಒಪ್ಪಲಿಲ್ಲ. ಹಾಗಾದರೆ ಅವನಿಗೆ ಮನೆ ಕಟ್ಟಿಕೊಡಬೇಕೆಂದನು. ಮನೆ ಕಟ್ಟಿಕೊಟ್ಟರೆ ಆಸ್ತಿಯಲ್ಲಿ ಪಾಲುದಾರನಾಗುತ್ತಾನೆಂದನು. ಅದಕ್ಕೆ ಶಿವನು ಯಾವುದಾದರೊಂದು ಕಾಯಕ ಹಚ್ಚಿಕೊಡಬೇಕೆಂದು ಕೈ ಹಿಡಿದು ಹೊರಟನು. ಈ ಸಂಗತಿಯನ್ನರಿತ ಜಾಂಬಋಷಿ ನನ್ನ ಮಗನಿಗೆ ಬೇರೆಯವರ ಹತ್ತಿರ ಕಳುಹಿಸುವುದು ಬೇಡವೆಂದು ಆಗಲೂ ನನ್ನ ಮಗನೆ, ಈಗಲೂ ನನ್ನ ಮಗನೆ, ಯಾವಾಗ ‘ಡೊಕ್ಕಿ’ ಎಲುವಿನಿಂದ ಪುರ್ನಜನ್ಮ ಪಡೆದುಕೊಂಡಿದ್ದಾನೆ ಅಂದ ಮೇಲೆ ಇವನ ಹೆಸರು ‘ಡೊಕ್ಕಲಿ’ ಎಂದು ಕರೆದು ಅನ್ನ ನೀರು ಹಾಕಿ ಸಲಹುತ್ತೇನೆಂದು ಶಿವನ ಕೈಯಿಂದ ಬಿಡಿಸಿಕೊಂಡನು.
ಇಬ್ಬರ ತಿಕ್ಕಾಟದಲ್ಲಿ ಸಾಯುವುದು ಬೇಡವೆಂದು ಡಕ್ಕಲಿಗನು ಜಾಂಬಋಷಿಗೆ ಕೆಲವು ಕರಾರು ಹಾಕಿದನು. ಕುಳಿತಲ್ಲಿಯೇ ಅನ್ನ ನೀರು ಹಾಕಿ ಸಾಕುವುದು ನಿಮ್ಮಿಂದ ಆಗುತ್ತದೋ ಇಲ್ಲವೋ?
“ಒಂದು ಕೊಡ ನೀರ ತರಾಂವಲ್ಲ
ಹೊಳಿಬಿಟ್ಟ ಹೊಳಿನೀರ ಕುಡ್ಯಾಂವಲ್ಲ
ಕಲ್ಲುಹಿಡಿದ ಬೀಸಾಂವಲ್ಲ
ಒನಕಿ ಹಿಡದ ಕುಟ್ಟಾಂವಲ್ಲ
ನಿನ್ನ ಹತ್ರ ಕೈ ಒಡ್ಡಿದಾಂಗ
ಬೇರೆಯವ್ರ ಹತ್ರ ಕೈ ಒಡ್ಡಾಂವಲ್ಲ”
ಈ ಕೆಲವು ಕರಾರುಗಳಿಗೆ ಒಪ್ಪಿಕೊಂಡರೆ ಖಂಡಿತವಾಗಿಯೂ ನಿಮ್ಮ ಹತ್ತಿರ ಇರುವೆನು. ಇಲ್ಲವಾದರೆ ಈಗಲೇ ಶಿವನ ಜೊತೆಗೆ ಹೋಗಿ ಬಿಡುವೆನೆಂದನು. ಅದಕ್ಕೆ ಜಾಂಬಋಷಿ ಡಕ್ಕಲಿಗನಿಗೂ ಒಂದು ಕರಾರು ಹಾಕಿದನು.
“ನನಗೆ ಸಲಾಮ್‌ ಹಾಕುವುದು ಬಿಟ್ಟು
ಬೇರೆಯವರಿಗೆ ಸಲಾಮ್‌ ಹಾಕಿದ್ರ
ಎರಡು ಕೈ ಕತ್ತರಿಸಿ ಬಿಡತಿನಿ
ನನ್ನ ಮನಿ ಬಿಟ್ಟು ಬೇರೆಯವರ
ಮನಿಗಿ ಭಿಕ್ಷಕ್ಕ ಹೋದ್ರ
ಎರಡು ಕಣ್ಣ ತಗದ ಬಿಡತಿನಿ”
ಈ ಮೇಲಿನ ಕರಾರುಗಳಿಗೆ ಒಪ್ಪಿಕೊಂಡ ಡಕ್ಕಲಿಗನು ಜಾಂಬ ಋಷಿಯ ಹತ್ತಿರವೇ ಉಳಿದನು.
ಡಕ್ಕಲಿಗನು ಶಿವನನ್ನು ಕುರಿತು ಕೆಲವು ಮಾತುಗಳನ್ನು ನಡೆಸಿ ಕೊಡಬೇಕೆಂದು ಕೇಳಿಕೊಂಡೆನು.
“ಕುಳಿತು ಕೊಳ್ಳಲಿಕ್ಕ ಕುದ್ರಿ ಕೊಡಬೇಕು
ನಿಂತ್ರ ಒಂಟಿ ಕೊಡಬೇಕು
ನಾನ್‌ ಸತ್ರ ಐಗೋಳ ಹುಗಿಬೇಕು
ನನ್ನ ಕುದ್ರಿ ಸತ್ರ ಅಗಸ ಹುಗಿಬೇಕು
ನನ್ನ ನಾಯಿ ಸತ್ರ ನಾವದಿಗ ಹುಗಿಬೇಕು”
ಡಕ್ಕಲಿಗನ ಕೆಲವು ಕರಾರುಗಳಿಗೆ ಒಪ್ಪಿಕೊಂಡ ಶಿವನು ತಥಾಸ್ತು ಎಂದು ಹೇಳಿ ಡಕ್ಕಲಿಗನ ಆಗು ಹೋಗುಗಳಿಗೆ ಜಾಂಬಋಷಿಯೇ ಜವಾಬ್ದಾರನೆಂದು ಅವನನ್ನು ಜಾಂಬಋಷಿಗೆ ಒಪ್ಪಿಸಿ ಹೊರಟನು.
ಅಂದಿನಿಂದ ಜಾಂಬಋಷಿ ಅನುಯಾಯಿಗಳೇ ಮಾದಿಗರಾದರು. ಹೀಗೆ ಶಿವನ ಮಂತ್ರಶಕ್ತಿಯಿಂದ ಮರುಜೀವ ಪಡೆದುದರಿಂದ ಶಿವನ ಅನುಯಾಯಿಗಳೇ ಡಕ್ಕಲಿಗರಾದರೆಂದು ಪ್ರತೀತಿ.
ಈ ಮೇಲಿನ ಕಥೆ ಮೇಲುನೋಟಕ್ಕೆ ಜನಪದ ಕಥೆಗಳ ಅನೇಕ ಆಶಯಗಳನ್ನು ಒಳಗೊಂಡಿರುವುದು ಕಂಡು ಬಂದರೂ ಒಂದು ದೃಷ್ಟಿಯಿಂದ ಇದರಲ್ಲಿ ಐತಿಹ್ಯ, ದಂತಕಥೆ ಮತ್ತು ಪೌರಾಣಿಕ ಅಂಶ ಅಡಗಿ ಕೊಂಡಿರುವುದನ್ನು ಕಾಣಬಹುದು.
೫. ಪರ್ಯಾಯ ನಾಮ-ಪದ ವಿವೇಚನೆ
ಡಕ್ಕಲಿಗರನ್ನು ಕರ್ನಾಟಕದ ವಿಭಿನ್ನ ಪ್ರದೇಶಗಳಲ್ಲಿ ಬೇರೆ ಬೇರೆ ಹೆಸರುಗಳಿಂದ ಕರೆಯುವ ವಾಡಿಕೆಯಿದೆ. ಉದಾ: ದಕ್ಲರು, ಡಕ್ಕಲರು, ಡಕ್ಕಲಿ, ಡಕ್ಕಲಿಗ, ಡಕ್ಕಲಿಗರು, ಡೊಕ್ಕಲಿ, ಡೊಕ್ಕಲಿಗ, ಡೊಕ್ಕಲರು, ಡೊಕ್ಕಲಿಗರು, ಮಾದಿಗರ ಗುರು, ಉತ್ತಮ ಕುಲದವರು, ಮ್ಯಾಗಿನವರು, ಫೇಡ ಮಾದರ, ಊರ ಹೊರಗಿನವರು ಈ ಮುಂತಾದ ಹೆಸರುಗಳಿಂದ ಕರೆದರೆ, ಮಹಾರಾಷ್ಟ್ರದಲ್ಲಿ ಡಕ್ಕಲವಾರ, ಆಂಧ್ರದಲ್ಲಿ ಡೊಕ್ಕಲಾಳ್ಳು ಮತ್ತು ತಮಿಳುನಾಡಿನಲ್ಲಿ ಡಕ್ಲರಂ ಎಂದು ಕರೆಯುತ್ತಾರೆ. ಕ್ಷೇತ್ರಕಾರ್ಯದ ಅವಧಿಯಲ್ಲಿ ಸಾಮಾನ್ಯವಾಗಿ “ಡಕ್ಕಲಿಗರು” ಎಂಬ ಹೆಸರಿನಿಂದ ಕರೆಯುವುದು ಕಂಡು ಬರುತ್ತದೆ. ಈ ಅಂಶ ಗಮನದಲ್ಲಿಟ್ಟುಕೊಂಡು ಈ ಪುಸ್ತಿಕೆಯಲ್ಲಿ ಡಕ್ಕಲಿಗರು ಎಂಬ ಪದವನ್ನು ಬಳಸಲಾಗಿದೆ.
ಡಕ್ಕಲಿಗ ಅಥವಾ ಡೊಕ್ಕಲಿಗ ಎಂಬ ಪದದಲ್ಲಿ ‘ಇಗ’ ಎಂಬುದು ಪ್ರತ್ಯಯವಾಗಿದ್ದು ಡಕ್ಕ ಅಥವಾ ಢಕ್ಕೆ ಎಂಬುದು ವಾದ್ಯ ಸೂಚಕ ಪದ. ಈ ಶಬ್ದದ ಅರ್ಥ ಕುರಿತು ಶಬ್ದಕೋಶದಲ್ಲಿ ನೋಡಿದಾಗ ತೊಗಲ, ತಮಟೆ ಒಂದು ಬಗೆಯ ಚರ್ಮವಾದ್ಯ ಎಂದು ಅರ್ಥೈಸಲಾಗಿದೆ. ಮೊದಮೊದಲು ಈ ಜನಪದ ಗುಂಪು ಢಕ್ಕೆ ಅನ್ನುವಂಥ ಚರ್ಮವಾದ್ಯವನ್ನು ಮಾಡುವುದರಲ್ಲಾಗಲಿ ಅಥವಾ ನುಡಿಸುವುದರಲ್ಲಾಗಲಿ ನಿಪುಣತೆ ಪಡೆದುಕೊಂಡಿರಬೇಕು. ಏಕೆಂದರೆ ವರ್ಣಾಶ್ರಮ ಧರ್ಮ ಪದ್ಧತಿಯಲ್ಲಿ ಗಾಣ ಹೊಡೆಯುವವ ಗಾಣಿಗನಾದಂತೆ, ಹೂಮಾರುವವರು ಹೂಗಾರ ಆದಂತೆ, ಲವಣ ಮಾರುವವರು ಲವಣಿಯರಾದಂತೆ, ಬುಡಬುಡಕಿ ಬಾರಿಸಿ ಶಕುನ ಹೇಳುವವರು ಬುಡಬುಕಿಯರಾದಂತೆ, ಗೊಂದಲ ವೃತ್ತಿ ಮಾಡುವವರು ಗೊಂದಲಿಗರಾದಂತೆ, ಢಕ್ಕೆ ಬಾರಿಸುವವರು ಡಕ್ಲಲಿಗರಾಗಿರಬೇಕು? ಇದೇ ಪುಸ್ತಿಕೆಯಲ್ಲಿ ಬರುವ ಡಕ್ಕಲಿಗರ ಮೂಲವನ್ನು ಕುರಿತು ಹೇಳಿರುವ ಕಥೆಯು ಡಕ್ಕಲಿಗರ ಗುಂಪುಗಳಲ್ಲಿ ಪ್ರಚಲಿತವಿದ್ದರೂ ಇದರಿಂದ ಒಂದು ನಿಶ್ಚಿತ ನಿಲುವಿಗೆ ಬರಲು ಸಾಧ್ಯವಿಲ್ಲ. ‘ಡೊಕ್ಕಲಿಗ’ ಅಥವಾ ‘ಡಕ್ಕಲಿಗ’ ಎಂಬ ಹೆಸರು ಹೇಗೆ ಬಂದಿತೆಂಬುದನ್ನು ಖಚಿತವಾಗಿ ಹೇಳಲಾಗದು. ಆದರೆ ಗ್ರಾಮೀಣರಲ್ಲಿ ರೂಢಿಯಲ್ಲಿರುವ ಮಾತು ಹೀಗಿದೆ. ‘ಹೊಟ್ಟೆ’ ತುಂಬ ಅನ್ನ ಸಿಗದಿದ್ರೆ ಡೊಕ್ಕಿ ಎಲುವು ಮಡಿಚಿಕೊಂಡು ಮಲಗಿಕೋ ಎನ್ನುವ ಮಾತು ಇವತ್ತಿಗೂ ಪ್ರಚಲಿತವಿದೆ. ಡೊಕ್ಕಿ, ಡೊಕ್ಕಲ, ಡಕ್ಕಲಿ, ದಕ್ಕಲಿ, ಈ ಮುಂತಾದ ಹೆಸರುಗಳು ಈ ಗುಂಪಿನವರಿಗೆ ಇರುವುದನ್ನು ಕಾಣಬಹುದು. ಇಲ್ಲಿ ಹೇಳಲಾಗಿರುವ ‘ಡೊಕ್ಕಿ ಶಬ್ದವು ಎದೆಯ ಮೂಳೆ ಎಂಬ ಎಲುಬುಗಳ ಅರ್ಥವನ್ನು ಕೊಡುತತದೆ. ಇಂಥ ಡೊಕ್ಕೆಲುಬಿನ ಮೂಲದಿಂದ ಬಂದ ವ್ಯಕ್ತಿ ಡೊಕ್ಕಲಿಗನೇ? ಅಥವಾ ಢಕ್ಕೆ ಎನ್ನುವ ವಾದ್ಯ ಬಾರಿಸುತ್ತಿದ್ದ ವೃತ್ತಿ ತಂಡದವರು ಡಕ್ಕಲಿಗರಾದರೇ? ಈ ಪ್ರಶ್ನೆಗಳು ಪ್ರಶ್ನೆಗಳಾಗಿಯೇ ಉಳಿಲಯುತ್ತವೆ ಆದರೆ ಢಕ್ಕೆ ಬಾರಿಸುವ ಒಂದು ಜನಪದ ತಂಡವಿದ್ದು ೧೨ ನೆಯ ಶತಮಾನದ ಢಕ್ಕೆಯ ಮಾರಯ್ಯ ………….. ಇವರೆಲ್ಲ ಡೊಕ್ಕಲಿಗರಾಗಿದ್ದರೆ? ಆದರೆ ಇಂದು ಇಂಥ ಒಂದು ವಿಶೇಷ ವೃತ್ತಿಗಾಯಕ ತಂಡ ಇಂದಿಗೂ ದೊರೆಯುತ್ತಿಲ್ಲ. ಹಾಗಾದರೆ ಢಕ್ಕೆ ಬಾರಿಸುವ ವೃತ್ತಿ ಕಳೆದುಕೊಂಡು ಸುಮ್ಮನೆ ತಮ್ಮ ವಂಶದ ವೃತ್ತಿಯನ್ನು ಅನುಸರಿಸಿಕೊಂಡು ತಮ್ಮ ಹಕ್ಕಿನ ಮಾದಿಗರ ಮನೆಗಳಿಗೆ ಹೋಗಿ ಭಟ್ಟಂಗಿಯಂತೆ ಹೊಗಳುತ್ತ ತಮಗೆ ಸರಿಕಂಡಂತೆ ಈ ವೃತ್ತಿಯನ್ನು ಮುಂದುವರಿಸಿಕೊಂಡರೆ?”
[1]



[1] ಢಕ್ಕೆಯ ಮಾರಯ್ಯ ಎನ್ನುವ ಶರಣನೊಬ್ಬನ ವಚನಗಳು ಸಿಗುತ್ತವೆ. ‘ಕಾಲಾಂತರ ಭೀಮೇಶ್ವರಲಿಂಗ’ ಎನ್ನುವುದು ಈತನ ವಚನಗಳ ಅಂಕಿತ. ಈತನು ದುರಗಮುರಗಿಯವರ ಗುಂಪಿನಿಂದ ಬಂದ ವ್ಯಕ್ತಿ ಎಂದು ಹೇಳಲಾಗುತ್ತದೆ. (ಡಾ. ಹಕಾರಿ ೧೯೯೩:೨೬) ಇಲ್ಲಿ ಗಮನಿಸಬೇಕಾದ ಒಂದು ಅಂಶ ಇದೆ. ಅದೇನೆಂದರೆ ಮಾರಯ್ಯ ಎನ್ನುವ ಹೆಸರಿನ ಜೊತೆಗೆ ಸಮೀಕರಣಗೊಂಡಿರುವ ‘ಢಕ್ಕೆ’ ಅಂದರೆ ಬರೀ ಮಾರಯ್ಯ ಎಂದು ಹೇಳುವುದಿಲ್ಲ. ಈತನಿಗೆ ಢಕ್ಕೆಯ ಮಾರಯ್ಯ ಎಂದೇ ಹೇಳಲಾಗುತ್ತದೆ. ದುರಗಮುರಿಗೆ ಎನ್ನುವುದು ಒಂದು ವೃತ್ತಿಯಾಗಿದ್ದು ಈ ವೃತ್ತಿಯನ್ನು ಕೈಕೊಂಡ ದುರಗಮುರಗಿಯವರೇ ಒಂದು ವರ್ಗವಾಗಿ ರೂಪಗೊಂಡಿದ್ದರೆಂದು ಹೇಳಲು ಸಂದೇಹವಿಲ್ಲ. ಡಕ್ಕಲಿಗರೆಂದು ಕರೆಯಿಸಿಕೊಳ್ಳುವ ಜನರು ‘ದುರಗಮುರಗಿಯ ವೃತ್ತಿಯನ್ನು ಕೈಕೊಂಡು ಅವರಲ್ಲಿ ಮಾರಯ್ಯ ವ್ಯಕ್ತಿ ತುಂಬ ಪ್ರಬಲವಾಗಿರಬೇಕು. ಆತ ಢಕ್ಕೆ ಬಾರಿಸುವುದರಲ್ಲಿ ನಿಪುಣನಾಗಿದ್ದು ತನ್ನ ಈ ದುರಗಮುರಗಿಯ ವೃತ್ತಿಯನ್ನು ಮುಂದುವರಿಸಿಕೊಂಡು ಹೋದಾಗ ಅನೇಕರು ಆತನನ್ನು ಅನುಸರಿಸಬೇಕು ಮತ್ತು ವೃತ್ತಿಗಾಯಕ ಗುಂಪಿಗೆ ಸೇರಿದ ಈತನು ‘ಢಕ್ಕೆಯ ಮಾರಯ್ಯ’ ಎಂದು ಪ್ರಸಿದ್ಧಿಗೆ ಬಂದಿರಬೇಕು. ಆ ಕಾರಣವಾಗಿ ಶರಣರ ಕಾಲದಲ್ಲಿ ಢಕ್ಕೆ ಬಾರಿಸುವ ಕಾಯಕದ ಮಟ್ಟಕ್ಕೆ ಏರಿ ‘ಢಕ್ಕೆಯ ಮಾರಯ್ಯ’ ತನ್ನ ಕಾಯಕದ ದೃಷ್ಟಿಯಿಂದ ಮನ್ನಣೆ ಪಡೆದಿರಬೇಕು. ಈತ ಅಕ್ಷರಸ್ಥನಾಗಿ ಶರಣರ ಪ್ರಭಾವಕ್ಕೆ ಒಳಗಾದ ಹಿನ್ನೆಲೆಯೇನು? ಢಕ್ಕೆಯ ಮಾರಯ್ಯ ಶರಣರು ಪ್ರಸಾರಗೊಳಿಸಿದ ಕಾಯತತ್ವವನ್ನು ಸ್ವೀಕರಿಸಿ ತಾನು ಒಬ್ಬ ಅನುಭಾವಿಯಾಗಿ ವಚನಗಳನ್ನು ರಚಿಸಿದ್ದನೇ? ಢಕ್ಕೆಯ ಮಾರಯ್ಯನ ಹೆಸರಿನಲ್ಲಿ ಕೆಲವು ವಚನಗಳು ಇರುವಂತೆ ಕಂಡು ಬರುತ್ತವೆ. ಢಕ್ಕೆಯ ಬೊಮ್ಮಣ್ಣ ಎನ್ನುವ ಹೆಸರಿನಲ್ಲಿ ಕೆಲವು ವಚನಗಳು ಕಾಣಸಿಗುತ್ತವೆ. ಉದಾ:
‘ಕಾಯಕವೆಂಬ ಢಕ್ಕೆಯ ಮೇಲೆ
ಜೀವವೆಂಬ ಹಿಡಿಚೆಂಡು ಬೀಳೆ
ತ್ರಿವಿಧ ತಾ ತಾ ಎಂಬಾಸೆ
ಹಿಂಡಿ ಡಿಂ.. ಡಿಂ.. ಎನ್ನುತ್ತಿದೆ’
ಈ ವಚನಗಳನ್ನು ಪರಿಶೀಲಿಸಿದರೆ ವಿವಿಧ ವೃತ್ತಿಯ ಜನರು ಕಾಯಕತತ್ವಕ್ಕೆ ನಿಷ್ಠರಾದುದು ಸ್ಪಷ್ಟ. ಆದರೆ ಡಕ್ಕಲಿಗರೇ ಢಕ್ಕೆಯನ್ನು ಬಾರಿಸುವಲ್ಲಿ ನಿಪುಣರಾದರು ಮತ್ತು ತಮ್ಮ ಉಪಜೀವನಕ್ಕಾಗಿ ದುರಗಮುರಗಿಯ ವೃತ್ತಿಯನ್ನು ಕೈಕೊಂಡರು. ಇವರು ಡಕ್ಕಲಿಗರೇ ಎಂದು ಹೇಳುವುದಕ್ಕೆ ಖಚಿತವಾದ ಆಧಾರಗಳು ಸಿಗುವುದಿಲ್ಲ. ಇದಕ್ಕೆ ನಿರ್ದಿಷ್ಟ ಆಕರ ದೊರೆಯುವವರೆಗೆ ಇವರು ಡಕ್ಕಲಿಗರೆಂದು ಹೇಳಲುಬಾರದು ಮತ್ತು ಈ ಢಕ್ಕೆಯವರು ಡಕ್ಕಲಿಗರಾದರೆಂದು ಹೇಳುವುದು ಸಾಧ್ಯವಿಉಲ್ಲ. (ವಿವರಣೆಗೆ ನೋಡಿ ಡಾ. ಹರಿಲಾಲ ಪವಾರ ಕರ್ನಾಟಕದ ಹೆಳವರು ಒಂದು ಜಾನಪದೀಯ ಅಧ್ಯಯನ ೧೯೯೫).
೬. ಕುಟುಂಬ ಪದ್ಧತಿ
ಡಕ್ಕಲಿಗರಲ್ಲಿ ಅಜ್ಜ, ಅಜ್ಜಿ, ತಾಯಿ, ತಂದೆ, ಮಕ್ಕಳು ಕೂಡಿಕೊಂಡು ಒಂದೆಡೆಗೆ ವಾಸಿಸುತ್ತಾರೆ. ಕುಟುಂಬದ ಆಗು-ಹೋಗುಗಳನ್ನು ಕುಟುಂಬದ ಯಜಮಾನನೇ ನೋಡಿಕೊಳ್ಳುತ್ತಾನೆ. ಇವರಲ್ಲಿ ಹೆಚ್ಚಾಗಿ ಪಿತೃಪ್ರಧಾನ ಕುಟುಂಬ ರೂಢಿಯಲ್ಲಿರುವುದು ಕಂಡು ಬರುತ್ತದೆ. ವೃತ್ತಿಗಾಗಿ ಬೇರೆ ಬೇರೆ ಪ್ರದೇಶಗಳಿಗೆ ಹೋದಾಗ ಮನೆಯಲ್ಲಿ ವೃದ್ಧರನ್ನು ಬಿಟ್ಟು ಹೋಗುತ್ತಾರೆ. ಅವರು ದನ-ಕರು, ಆಡು-ಕುರಿ, ಕೋಳಿಗಳನ್ನು ನೋಡಿಕೊಳ್ಳುತ್ತಾರೆ. ಕೆಲವರಿಗೆ ತುಂಡು ಭೂಮಿಗಳಿದ್ದರೆ ಅವುಗಳನ್ನು ಇತರರಿಗೆ ಪಾಲಿನಿಂದ ಕೊಡುತ್ತಾರೆ. ಎರಡು ಎತ್ತುಗಳನ್ನು ಕಟ್ಟಿಕೊಂಡು ಒಕ್ಕಲುತನ ಮಾಡುವವರು ಬೆರಳೆಣಿಕೆಯಷ್ಟು.
ಗಂಡು ಮಕ್ಕಳು ಕುಟುಂಬದ ಸದಸ್ಯರ ಜೊತೆಗೆ ಊರೂರು ಅಲೆಯುವುದರಿಂದ ಅವರಿಗೆ ಮಾದಿಗರಿಂದ ಎತ್ತುವಳಿ ಮಾಡುವುದು ಮತ್ತು ಅವರ ಜೊತೆಗೆ ಸಂಬೋಧನೆ ಮಾಡುವುದು ಕಲಿತು ಕೊಂಡಿರುತ್ತಾರೆ. ತಮ್ಮ ಹಕ್ಕಿನ ಹಳ್ಳಿಗಳಲ್ಲಿರುವ ಕೇರಿಗಳನ್ನು ಗುರುತು ಮಾಡಿಕೊಳ್ಳುತ್ತಾರೆ. ಏಕೆಂದರೆ ನಿಗದಿತ ಹಳ್ಳಿಗಳ ಮಾದಿಗರು ಕೇರಿಯಿಂದ ಮಾತ್ರ ಎತ್ತಂಗಡಿ ಮಾಡಬೇಕೆಂಬುದು ಅವರ ನಿಯಮ.
ಕುಟುಂಬದ ಹಿರಿಯರು ಬಿಡುವಿನ ವೇಳೆಯಲ್ಲಿ ಮಕ್ಕಳ ಜೊತೆಗೆ ಬೇಟೆಗೆ ಹೋಗುತ್ತಾರೆ. ಬೇಟೆಯಾಡಿ ತಂದ ಮೊಲ, ಕವುಜಗ, ಪಾರಿವಾಳ, ಬುರಲಿ, ಮೀನು ಮುಂತಾದವುಗಳನ್ನು ಮಾರಿ ಹಣ ಪಡೆಯುತ್ತಾರೆ. ಹೆಣ್ಣು ಮಕ್ಕಳು ಕಾಡಿನಿಂದ ಹಣ್ಣು-ಕಾಯಿಗಳನ್ನು ತಂದು ಮಾರುವುದುಂಟು. ಕೆಲವು ಹೆಣ್ಣು ಮಕ್ಕಳು ಈ ಚಲುಗರಿಗಳಿಂದ ಚಾಪೆಗಳನ್ನು ಹೆಣೆದು ಮಾರುತ್ತಾರೆ.
ಕುಟುಂಬದ ಯಜಮಾನನು ಆಕಸ್ಮಾತ ನಿಧನ ಹೊಂದಿದರೆ ಆಗ ಯಜಮಾನತಿಯು ಆ ಕುಟುಂಬದ ಸಮಸ್ತ ಆಗು-ಹೋಗುಗಳಿಗೆ ಜವಾಬ್ದಾರಳಾಗುತ್ತಾಳೆ.
೭. ಕುಲ-ಗೋತ್ರ
ಡಕ್ಕಲಿಗರಲ್ಲಿ ಮದುವೆ ಕಾರ್ಯಗಳು ನಡೆಯಬೇಕಾದರೆ ಕುಲ-ಗೋತ್ರಗಳ ಆಧಾರದ ಮೇಲೆ ನಡೆಯುತ್ತವೆ. ಉದಾ: ಪಟ್ಟೇಟ, ಟಗರಸಿ, ಗೌಡರು, ಗಾಯಕವಾಡ, ಕೆನಕುಂಟ, ಚಾರಕೊಂಡ, ಮ್ಯಾಕುಲ, ಅಲ್ಲಪೊಳು, ನಲ್ಲಪೊಗಲು, ಐದೇಳಿ, ಬಾಣಾರ, ಮನ್ನೇಲ, ಕಂಬಳಿ, ಜಡಗೋಲು, ಚಿನ್ನಪೆದ್ದ, ಕಸ್ತೂರೆಡು, ಕಬ್ಬರಕಿ, ಡವಾಣಿರು, ಡಾಕೂರರು ಹೀಗೆ ಇನ್ನುಳಿದ ಗೋತ್ರಗಳು ಕಂಡು ಬರುತ್ತವೆ.
ಕಂಬಳಿ, ಐದೇಳಿ, ಚಾರಕೊಂಡ, ಟಗರಸಿ, ಜಡಗೋಲು, ಕಬ್ಬರಕಿ ಗೋತ್ರದವರು ಪರಸ್ಪರ ಸಹೋದರರೆಂದು ಭಾವನೆ? ಅಲ್ಲಪೊಳು, ಚಿನ್ನಪೆದ್ದ, ಬಾಣಾರ, ಡಾಕೂರರು, ಗಾಯಕವಾಡ ಸಹೋದರೆಂದು ವಕ್ತೃಗಳ ಹೇಳಿಕೆ. ಹೆಣ್ಣು ಗಂಡಿನ ಕೊಡು-ಕೊಳೆಯ ವ್ಯವಹಾರ ಹೀಗೆ ಮಾಡುತ್ತಾರೆ.

ಹೀಗೆ ಹೆಣ್ಣು ಗಂಡಿನ ಕೊಡು-ಕೊಳೆ ಮಾಡಲಿಕ್ಕೆ ಮೇಲಿನಂತೆ ವರ್ಗೀಕರಣ ಮಾಡಲಾಗಿದೆ. ವರ್ಗ-೧ ದವರು ವರ್ಗ-೨ ರ ಗೋತ್ರದವರು ಕನ್ಯೆಯನ್ನು ತೆಗೆದುಕೊಳ್ಳಲು ಬರುತ್ತದೆಂಧು ವಕ್ತೃಗಳ ಹೇಳಿಕೆ.
ಕುಲ ಎನ್ನುವುದು ಜನಪದ ಬದುಕಿನ ಒಂದು ವಿಶಿಷ್ಟ ಸಂಗತಿ. ಪ್ರಾದಿಮಕಾಲ ಕಳೆದು ಶಿಲಾಪೂರ್ವ ನವಶಿಲಾಯುಗಗಳು ಮೊದಲುಗೊಂಡು ಮಾನವ ಗುಂಪುಗಳು ವಿವಿಧ ಭೂ-ಭೌಗೋಳಿಕ ಪ್ರದೇಶಗಳಿಗೆ ಚೆದುರಿ ವಿಭಿನ್ನ ವೃತ್ತಿ ಕೈಕೊಂಡಾಗ ತಮ್ಮ ತಮ್ಮ ಗುಂಪನ್ನು ಒಂದೊಂದು ಸಂಕೇತದ ಮೂಲಕ ಗುರುತಿಸಿಕೊಳ್ಳುತ್ತ ಬಂದರು. ಆಗ ಒಂದು ಮರ, ಒಂದು ಪಕ್ಷಿ, ಒಂದು ಬಂಡೆ, ಒಂದು ಪಶು, ಪ್ರಾಣಿ ಅವರವರ ಗುಂಪಿನ ವಿಶಿಷ್ಟ ಗುರುತು, ಸಂಕೇತ. ಆ ಸಂಕೇತ ಅವರ ರಕ್ಷಣೆ ಪೋಷಣೆಗೆ ಆಧಾರವಾಗಿ ಕಾಲಾನಂತರ ಅದು ಅವರ ಕುಲಸಂಕೇತವಾಗಿ ರೂಪುಗೊಂಡಿತು. ಕುಲಸಂಕೇತ ಅವರ ಕೇವಲ ಗುರುತಿನ ಕುರುಹಾಗಿ ಉಳಿಯದೆ ಅದೊಂದು ಅವರ ಪಾಲಿಗೆ ಪವಿತ್ರ ವಸ್ತು ಎನ್ನುವ ನಂಬಿಕೆ ಬೆಳೆದು ಅದನ್ನೇ ಆ ಜನಪದ ವೃಂದವು ಆರಾಧಿಸಲು ತೊಡಗಿತು. ಇದು ಜಾನಪದದ ದೃಷ್ಟಿಯಿಂದ ತುಂಬ ವಿಶಿಷ್ಟ ಪ್ರಕ್ರಿಯೆಯಾಗಿದ್ದು ಇದನ್ನೇ ಕುಲಸಂಕೇತಾರಾಧನೆ ಎಂದು ಗುರುತಿಸಬಹುದಾಗಿದೆ.

[1] ಕರ್ನಾಟಕದ ಹೆಳವರು ಒಂದು ಜಾನಪದೀಯ ಅಧ್ಯಯನ. ಡಾ. ಹರಿಲಾಲ ಪವಾರ ೧೯೯೫ ಪುಟ ೧೦೫.
೮. ಸಂಸ್ಕಾರಗಳು
ಅ) ಜನನ–ನಾಮಕರಣ
 
ಹುಟ್ಟು ಸಾವು ಒಂದೇ ನಾಣ್ಯದ ಎರಡು ಮುಖಗಳಿದ್ದಂತೆ. ಹುಟ್ಟಿದವನು ಸಾಯಲೇಬೇಕೆಂಬುವುದು ನಿಸರ್ಗದ ನಿಯಮ. ಒಬ್ಬ ವ್ಯಕ್ತಿಯ ಜನನಕಾಲ ಸಂದರ್ಭದಲ್ಲಿ ಅನೇಕ ಬಗೆಯ ಆಚರಣೆಗಳಿರುವಂತೆ ಅವನ ಸಾವಿನ ಸಂದರ್ಭದಲ್ಲಿಯೂ ಕೂಡ ವಿವಿಧ ರೀತಿಯ ವಿಧಿ ವಿಧಾನಗಳಿರುತ್ತವೆ. ಈ ಆಚರಣೆಯ ಸಂಪ್ರದಾಯಗಳು ಆಯಾ ಜನಾಂಗದ ಸಂಸ್ಕೃತಿಯನ್ನವಲಂಬಿಸಿದ್ದು ಇವು ಜನಾಂಗದಿಂದ ಜನಾಂಗಕ್ಕೆ ಭಿನ್ನ ಭಿನ್ನವಾಗಿರುತ್ತವೆ.
[1]
ವೃತ್ತಿಗಾಗಿ ವಿವಿಧ ಕಡೆಗಳಿಗೆ ಚದುರಿ ಹೋಗಿರುವ ಡಕ್ಕಲಿಗರಿಗೆ ಪ್ರಯಾಣದ ನಡುವೆ ನೆಲೆನಿಂತ ಊರುಗಳೇ ಗತಿ. ವಕ್ತೃಗಳು ಹೇಳಿದ ಪ್ರಕಾರ ಹೆರಿಗೆಯ ಸಂದರ್ಭದಲ್ಲಿ ನೆಲೆನಿಂತ ಊರಿನ ಐನೋರರ ಸ್ತ್ರೀಯರು ಬಂದು ಹೆರಿಗೆ ಮಾಡಿಸಿ ಹೋಗುತ್ತಾರೆ. ಹೋಗುವಾಗ ಅವರಿಗೆ ಕಾಣಿಕೆಯಾಗಿ ರೂಪಾಯಿ ಕಾಳು-ಕಡಿಗಳನ್ನು ಕೊಡುತ್ತಾರೆ. ಬಹುಶಃ ಈ ಪದ್ಧತಿ ಇವರಲ್ಲಿ ರೂಢಿಯಲ್ಲಿರಲು ಆಗಾಗ ವೃತ್ತಿಗಾಗಿ ಊರಿಂದ ಊರಿಗೆ ಅಲೆಯುವುದರಿಂದ ಒಂದೇ ಕುಟುಂಬದವರು ಅಲೆಯಬೇಕಾಗುತ್ತದೆ. ಹೆರಿಗೆ ಆಗುವ ಊರಲ್ಲಿ ಡಕ್ಕಲಿಗರ ಕುಟುಂಬದ ಹೆಣ್ಣು ಮಕ್ಕಳು ಇರಲಿಕ್ಕಿಲ್ಲ. ಆದ್ದರಿಂದ ಐನೋರರ ಹೆಣ್ಣು ಮಕ್ಕಳ ಸಹಾಯ ಪಡೆಯಲು ಇದೊಂದು ಕಾರಣ ಆಗಿರಬಹುದು. ಇವತ್ತಿನ ದಿವಸ ಡಕ್ಕಲಿಗರ ಅನುಭವಿ ಸ್ತ್ರೀಯರು ಬಂದು ಹೆರಿಗೆ ಮಾಡಿಸಿ ಹೋಗುತ್ತಾರಂತೆ.
ಬಾಣಂತಿಗೆ ನೋವು ಕಾಣಿಸಿಕೊಂಡಾಗ ಬಿಡಾರದ ಪಕ್ಕದಲ್ಲಿ ಗೋಣಿಯ ಚೀಲದ ತಟ್ಟುಗಳಿಂದ ಅಥವಾ ಸೊಪ್ಪುಗಳಿಂದ ಮರೆಮಾಡಿರುವ ಚಪ್ಪರದಲ್ಲಿ ಅನುಭವಿ ಹೆಣ್ಣು ಮಕ್ಕಳಿಂದ ಹೆರಿಗೆ ಮಾಡಿಸುತ್ತಾರೆ. ಹೆರಿಗೆಯಾದ ಬಳಿಕ ಬಿಡಾರದ ಪಕ್ಕದಲ್ಲಿ ಬಾಣಂತಿಗೆ ಸ್ನಾನ ಮಾಡಲು ಒಂದು ಕುಣಿ ತೋಡುತ್ತಾರೆ. ಕುಣಿಯ ಪಕ್ಕದಲ್ಲಿಯೇ ಮಗುವಿನಿಂದ ಕತ್ತರಿಸಿದ ಹೊಕ್ಕಳ ಬಳ್ಳಿಯನ್ನು ಒಂದು ಮಡಿಕೆಯಲ್ಲಿ ಹಾಕಿ ಮುಚ್ಚಿಡುತ್ತಾರೆ. ಈ ಕುಣಿಗೆ ‘ಶೂಲದ ಕುಣಿ’ ಎಂದು ಕರೆಯುತ್ತಾರೆ.
ಹೆರಿಗೆ ಮುಗಿದ ಬಳಿಕ ಬಾಣಂತಿಗೆ ಬಿಸಿಬಿಸಿ ನೀರಿನಿಂದ ದಿನಕ್ಕೆ ಎರಡು ಸಲದಂತೆ ಒಂದು ವಾರಗಳವರೆಗೆ ಸ್ನಾನ ಮಾಡಿಸುತ್ತಾರೆ. ಬೇಗನೆ ಚೇತರಿಸಿಕೊಳ್ಳಲೆಂದು ತತ್ತಿ, ಮಾಂಸಾಹಾರದ ಊಟ ಕೊಡುತ್ತಾರೆ. ಮಗು ಹುಟ್ಟಿದ ಐದನೆಯ ದಿವಸಕ್ಕೆ ಐದೇಶಿ ಕಾರ್ಯ ಮಾಡಿ ಬಾಣಂತಿಗೆ ಮನೆಯಲ್ಲಿ ಕರೆದುಕೊಳ್ಳುತ್ತಾರೆ.
ಇವರಲ್ಲಿ ಏಳನೆಯ ದಿವಸಕ್ಕೆ ಮಗುವಿಗೆ ನಾಮಕರಣ ಮಾಡುವ ಪರಿಪಾಠ ಕಂಡು ಬರುತ್ತದೆ. ತಮ್ಮ ಬಂಧು ಬಾಂಧವರನ್ನು ಕರೆದು ಕುಲದೇವತೆಗಳ ಹೆಸರಿನ ಮೇಲೆ ಪೂಜೆ ಮಾಡಿ, ತಮ್ಮ ಕುಲದೇವತೆ, ಕುಟುಂಬದ ಹಿರಿಯರ ಹೆಸರುಗಳನ್ನಿಡುವ ಪರಿಪಾಠವಿದೆ. ಅದೇ ದಿನ ಜೋಳಿಗೆ (ತೊಟ್ಟಿಲು) ಪೂಜೆ ಮಾಡುತ್ತಾರೆ. ಡಕ್ಕಲಿಗರಲ್ಲಿ ಗೋಣಿಯ ಚೀಲುಗಳಿಂದ ಜೋಳಿಗೆ ಕಟ್ಟಿ ಅದರಲ್ಲಿ ಮಗುವನ್ನು ತೂಗುತ್ತಾರೆ. ಇತ್ತೀಚೆಗೆ ಕೆಲವರು ತೊಟ್ಟಿಲು ಕಟ್ಟಿ ಅದರಲ್ಲಿ ಮಗು ಹಾಕುವುದು ಕಂಡು ಬರುತ್ತಿದೆ. ಮಕ್ಕಳಿಗೆ ಇಡುವ ಹೆಸರುಗಳು ಉದಾ:
 
	ಗಂಡು ಮಕ್ಕಳಿಗೆ
	ಹೆಣ್ಣು ಮಕ್ಕಳಿಗೆ

	ಬಾಲಪ್ಪ, ಹುಲಿಗೆಪ್ಪ, ಜಾಂಬಪ್ಪ, ದುರ್ಗಪ್ಪ, ಫಕೀರಪ್ಪ, ಜಂತಪ್ಪ, ರಾಯಪ್ಪ, ಭೀಮಪ್ಪ, ಅಂಜಪ್ಪ, ಭೀಮಶ್ಯಾ, ಅಂಕುರ, ಯಲ್ಲಪ್ಪ, ದ್ಯಾಮಪ್ಪ, ಇತ್ಯಾದಿ.
	ಪಾರವ್ವ, ಯಲ್ಲವ್ವ, ರೇಣುಕ, ಜಾಂಬವ್ವ, ಹುಲಿಗೆವ್ವ, ಕಂಚಿ, ದುರ್ಗಮ್ಮ, ದಿಮ್ಮಿ, ಗಂಗಮ್ಮ


 
 
 
ನಾಮಕರಣ ಕಾರ್ಯ ಮುಗಿದ ಬಳಿಕ ಮಗುವಿನ ತಾಯಿಯ ಕೈಯಲ್ಲಿ ಹೊಸ ಬಟ್ಟೆಗಳನ್ನು ಕಾಣಿಕೆಯಾಗಿ ಕೊಡುತ್ತಾರೆ. ಆಮೇಲೆ ಕಾರ್ಯಕ್ರಮಕ್ಕೆ ಬಂದವರೆಲ್ಲರಿಗೂ ಗುಗ್ಗರಿಯನ್ನು ಹಂಚುತ್ತಾರೆ.
ಆ) ಋತುಮತಿ
ಹೆಣ್ಣುಮಗಳು ಪ್ರಥಮ ಬಾರಿಗೆ ಮುಟ್ಟಾಗುವುದನ್ನು ಮೈನೆರೆಯುವುದು, ದೊಡ್ಡವಳಾಗುವುದು ಅಥವಾ ಋತುಮತಿಯಾಗುವುದು ಎಂದು ಕರೆಯುತ್ತಾರೆ. ಹೆಣ್ಣು ಮಕ್ಕಳು ಮೈನೆರೆದಾಗಿನಿಂದ ಮೂರು ದಿನಗಳವರೆಗೆ ತಮ್ಮ ಬಿಡಾರದ ಪಕ್ಕದಲ್ಲಿ ಚಾಪೆ ಅಥವಾ ಸೊಪ್ಪುಗಳಿಂದ ಸಣ್ಣದಾದ ಒಂದು ಚಪ್ಪರ ತಯಾರಿಸಿ ಅಲ್ಲಿಯೇ ಮೂರು ದಿನಗಳವರೆಗೆ ಇರಿಸುತ್ತಾರೆ. ಆ ಮೂರು ದಿನಗಳವರೆಗೆ ಅವಳಿಗೆ ಬಾಳೆಲೆ ಅಥವಾ ಮುತ್ತುಗದ ಎಲೆಯಲ್ಲಿ ಊಟ ಹಾಕುತ್ತಾರೆ. ನಾಲ್ಕನೆಯ ದಿನ ಮಣ್ಣಿನ ಪಾತ್ರೆಯಲ್ಲಿ ಊಟ ನೀಡುತ್ತಾರೆ. ಆಗ ಇತರೆ ವಸ್ತುಗಳನ್ನು ಅವಳು ಮುಟ್ಟುವಂತಿಲ್ಲ. ಅಲ್ಲದೆ ಅವಳ ಸೂತಕ ಮುಗಿಯುವರೆಗೆ ಆ ಮನೆಯ ಹೆಣ್ಣು ಮಕ್ಕಳು ಬೇರೆಯವರ ಮನೆಯ ಶುಭಕಾರ್ಯದಲ್ಲಿ ಪಾಲ್ಗೊಳ್ಳುವಂತಿಲ್ಲ. ಸೂತಕ ಮುಗಿದ ಬಳಿಕ ತಮ್ಮ ಸಂಬಂಧಿಗಳಿಗೆ ಕರೆಯಿಸಿ, ಮೈನೆರೆದವಳ ಮೈಮೇಲೆ ಅರಿಷಿನ ಮತ್ತು ಸೀಗೆಪುಡಿ ಹಚ್ಚಿ ಎರೆಯುತ್ತಾರೆ. ಆಮೆಲೆ ಶಾಸ್ತ್ರದ ಅಕ್ಕಿಯನ್ನು ಹಾಕಿಸಿ ನಂತರ ಅವಳಿಗೆ ಹೊಸ ಸೀರೆ, ಕುಪ್ಪಸ ತೊಡಿಸಿ ಮೈಮೇಲೆ ಓಲೆ, ಮೂಗುತಿ ಮುಂತಾದ ಆಭರಣಗಳನ್ನು ಹಾಕಿ ಹಸೆಮಣೆಗೆ ಕರೆತಂದು ಮಂಗಲಹಾಡುಗಳನ್ನು ಹಾಡುತ್ತಾರೆ. ಮುತ್ತೈದೆಯರು ಹೊಸ ಬಟ್ಟೆ ಹಣ್ಣು-ಕಾಯಿಗಳನ್ನು ಕೊಟ್ಟು ಆರತಿ ಬೆಳಗುತ್ತಾರೆ. ಕಾರ್ಯಕ್ರಮದಲ್ಲಿ ಪಾಲ್ಗೊಂಡ ಹೆಣ್ಣುಮಕ್ಕಳಿಗೆ ಸಿಹಿ ಅಡುಗೆಯ ಊಟ ಹಾಕುತ್ತಾರೆ. ಋತುಮತಿಗೆ-ನಾಲ್ಕೈದು ದಿನಗಳವರೆಗೆ ತುಪ್ಪ, ಕೊಬ್ಬರಿ, ತತ್ತಿ, ಮಾಂಸಾಹಾರದ ಅಡುಗೆಯನ್ನು ಊಟಕ್ಕೆ ಹಾಕುತ್ತಾರೆ.
ಇ) ಮದುವೆ ಸಂಪ್ರದಾಯ
ಗಂಡು ಹೆಣ್ಣು ವಯಸ್ಸಿಗೆ ಬಂದಾಗ ಕನ್ಯೆ ನೋಡಿ ಮದುವೆ ಮಾಡುವ ಪದ್ಧತಿ ಡಕ್ಕಲಿಗರಲ್ಲಿ ರೂಢಿಯಲ್ಲಿದೆ. ಪೂರ್ವದಲ್ಲಿ ಬಾಲ್ಯವಿವಾಹ ಪದ್ಧತಿ ರೂಢಿಯಲ್ಲಿತ್ತು. ಆದರೆ ಇಂದು ಈ ಪದ್ಧತಿ ಆಚರಣೆಯಲ್ಲಿರುವುದು ಕಂಡುಬರುವುದಿಲ್ಲ. ಸಾಮಾನ್ಯವಾಗಿ ಅಕ್ಕನ ಮಗಳನ್ನು, ಅತ್ತೆಯ ಮಗಳನ್ನು ಮದುವೆ ಆಗುತ್ತಾರೆ. ತಮ್ಮ ವೃತ್ತಿಗಾಗಿ ವಿವಿಧ ಪ್ರದೇಶಗಳಿಗೆ ಅಲೆಯುವ ಇವರಿಗೆ ಕನ್ಯೆ ನೋಡುವುದು ಕಷ್ಟದ ಕೆಲಸವೆನಿಲ್ಲ. ಬೇರೆ ಊರುಗಳಲ್ಲಿ ತಮ್ಮ ಸಮಾಜದ ಕನ್ಯೆ ಇದ್ದರೆ ಆ ಕುಟುಂಬದ ಯಜಮಾನನನ್ನು ಸಂಪರ್ಕಿಸಿ ಗೋತ್ರಗಳನ್ನು ತಿಳಿದುಕೊಂಡು ಕೊಡು-ಕೊಳೆಯ ಸಂಬಂಧ ಬೆಳೆಸಲು ಒಪ್ಪಿಗೆ ಮಾಡಿಕೊಳ್ಳುತ್ತಾರೆ. ಕನ್ನೆಯ ನೋಡಲು ಹೋಗುವ ಮುಂಚೆ ತಿಥಿ ನಕ್ಷತ್ರ ನೋಡಿ ನಾಲ್ಕಾರು ಜನ ಹಿರಿಯರು, ಮುತ್ತೈದೆಯರು ಹೋಗುತ್ತಾರೆ. ನೇರವಾಗಿ ಹೆಣ್ಣಿನವರ ಮನೆಗೆ ಬಂದಾಗ ಇವರನ್ನು ಬರಮಾಡಿಕೊಂಡು, ಕೈಕಾಲು ತೊಳೆಯಲಿಕ್ಕೆ ನೀರನ್ನು ಕೊಟ್ಟು, ಬಿಡಾರದ ಮುಂದೆ ಹಾಕಿರುವ ಚಾಪೆಯ ಮೇಲೆ ಕೂಡ್ರಿಸುತ್ತಾರೆ. ಕುಡಿಯಲಿಕ್ಕೆ ನೀರನ್ನು ಕೊಟ್ಟು ಗಂಡು-ಹೆಣ್ಣಿನ ತಾಯಿ-ತಂದೆಯರು ಹಿರಿಯರ ಸಮ್ಮುಖದಲ್ಲಿ ವೀಳ್ಯದೆಲೆಯನ್ನು ಸ್ವೀಕರಿಸಿಕೊಳ್ಳುತ್ತಾರೆ. ಮುತ್ತೈದೆಯರು ಕನ್ಯೆಯನ್ನು ಕರೆತಂದು ಹಿರಿಯರ ಎದುರಿಗೆ ಕೂಡ್ರಿಸುತ್ತಾರೆ. ಮುತ್ತೈದೆಯರು ಕನ್ಯೆಯ ಉಡಿಯಲ್ಲಿ ಉಡಿಅಕ್ಕಿ ಸಾಮಾನುಗಳನ್ನು ಹಾಕಿ ಹೆಸರು ಕೇಳುತ್ತಾರೆ. ಕನ್ಯೆ, ಗಂಡಿನವರಿಗೆ ಒಪ್ಪಿಗೆಯಾದರೆ ಮಾತುಕತೆ ಆರಂಭಿಸುತ್ತಾರೆ.
ಸಾಮಾನ್ಯವಾಗಿ ಡಕ್ಕಲಿಗರಲ್ಲಿ ತೆರವು ಕೊಡುವ ಪದ್ಧತಿ ರೂಢಿಯಿದೆ. ಪೂರ್ವದಲ್ಲಿ, ಗಂಡಿನವರು, ಹೆಣ್ಣಿನವರಿಗೆ ಹದಿನಾರುವರೆ ತೆರುವಿನ ರೂಪಾಯಿ ಕೊಡುತ್ತಿದ್ದರಂತೆ. ಆದರೆ ಇಂದು ತೆರುವಿನ ರೂಪಾಯಿ ಕೊಡುತ್ತಿದ್ದರಂತೆ. ಆದರೆ ಇಂದು ತೆರುವಿನ ರೂಪಾಯಿ ಇನ್ನೂರರವರೆಗೆ ಹೆಚ್ಚಾಗಿದೆ ಎಂದು ಹಿರಿಯರ ಅಭಿಪ್ರಾಯ. ಕೊಡು-ಕೊಳೆಯ ಮಾತುಕತೆ ಮುಗಿದ ಬಳಿಕ ತಮಗೆ ಅನುಕೂಲವಾಗುವಂತೆ ಮದುವೆ ದಿನಾಂಕ ನಿಗದಿ ಮಾಡಿಕೊಳ್ಳುತ್ತಾರೆ.
ಮದುವೆಯು ಸಾಮಾನ್ಯವಾಗಿ ವರನ ಮನೆಯ ಮುಂದೆ ನಡೆಯುತ್ತದೆ. ಮದುವೆಯ ಹಿಂದಿನ ದಿನ ಗುಡಿಸಲು ಅಥವಾ ಬಿಡಾರದ ಮುಂದೆ ನಾಲ್ಕು ಕಂಬಗಳನ್ನು ನೆಟ್ಟು ಹಂದರ ಹಾಕುತ್ತಾರೆ. ಹಂದರದ ಮೇಲೆ ಜೋಳದ ಕಣಿಕೆ ಹಾಕಿ ಹಂದರದ ಒಳಗಡೆ ಮಾವಿನ ತಳಿರು ನಾಲ್ಕು ಕಂಬಗಳಿಗೆ ತೆಂಗಿನ ಗರಿಗಳನ್ನು ಕಟ್ಟುತ್ತಾರೆ. ಸಂಜೆ ಮುತ್ತೈದೆಯರೊಡನೆ ಆರತಿಯ ತಟ್ಟೆ ಹಿಡಿದುಕೊಂಡು ಹೋಗಿ ಅತ್ತಿಯ ಹಾಗು ಹಾಲಗಂಬ (ಇವೆರಡು ಗಂಡು ಹೆಣ್ಣಿನ ಸಂಕೇತ) ತರುತ್ತಾರೆ. ಇವೆರಡು ಕಂಬಗಳನ್ನು ಚಪ್ಪರದ ಹಸೆಮಣಿಯ ಮುಂದೆ ನೆಡುತ್ತಾರೆ. ಮರುದಿವಸ ಬೆಳಗಿನ ಜಾವ ಹೆಣ್ಣಿನ ಮತ್ತು ಗಂಡಿನ ಕಡೆಯ ಮುತ್ತೈದೆಯರು ಹಿರಿಯರ ನೇತೃತ್ವದಲ್ಲಿ ಬಾವಿಗೆ ಹೋಗಿ ಸುರಗಿ ನೀರು ತರುತ್ತಾರೆ. ನೀರು ತುಂಬಿದ ಕೊಡಗಳನ್ನು ಹಂದರದ ಮಧ್ಯಭಾಗದಲ್ಲಿಡುತ್ತಾರೆ. ಹಂದರದ ಕೆಳಗಡೆ ಮಣೆಯ ಮೇಲೆ ವಧು ವರರನ್ನು ಕೊಡಿಸಿ ತಲೆಯ ಮೇಲೆ ಎಣ್ಣೆ ಹಾಕಿ ಅರಿಷಿಣ ಮಿಶ್ರಿತ ಎಣ್ಣೆ ಮೈಗೆ ಹಚ್ಚುತ್ತಾರೆ. ಆಮೇಲೆ ವಧುವರರ ತಾಯಂದಿರು ಮತ್ತು ಇಬ್ಬರು ಮುತ್ತೈದೆಯರು ಮಂಗಲ ಹಾಡುತ್ತ ಎರೆಯುತ್ತಾರೆ.
ವರನಿಗೆ ಧೋತರ,ಅಂಗಿ, ಟೊಪ್ಪಿಗೆ ಅಥವಾ ರುಮಾಲು ಅನುಕೂಲಸ್ಥರಿದ್ದರೆ ಬಂಗಾರ ಉಂಗುರ ಹಾಕುತ್ತಾರೆ. ವಧುವಿಗೆ ಸೀರೆ, ಕುಪ್ಪಸ, ಬಂಗಾರದ ಮೂಗುತಿ, ಬೆಳ್ಳಿಯ ಚೈನು ಮುಂತಾದ ಒಡವೆಗಳನ್ನು ಹಾಕಿ ವಧು-ವರರಿಬ್ಬರಿಗೂ ಬಾಸಿಂಗ ಕಟ್ಟಿ ಬಲಗೈಗೆ ವೀಳ್ಯದೆಲೆ, ಅರಿಷಿಣಕೊಂಬು ಕಟ್ಟಿ ಹಸೆಮಣಿಯ ಮೇಲೆ ಕರೆತಂದು ಕೂಡ್ರಿಸುತ್ತಾರೆ. ಪುರೋಹಿತರು ಮಂತ್ರ ಹೇಳಿದ ಬಳಿಕ ವರನು ವಧು ಕೊರಳಿಗೆ ತಾಳೆ ಕಟ್ಟುತ್ತಾನೆ. ಅಕ್ಷತೆ ಮುಗಿದ ಬಳಿಕ ಪುರೋಹಿತರಿಗೆ ೫೧ ರೂಪಾಯಿ, ಒಂದು ಸೇರು ಅಕ್ಕಿ, ಒಂದು ಸೇರು ಬೇಳೆ, ತೆಂಗಿನಕಾಯಿ ಕಾಣಿಕೆಯಾಗಿ ಕೊಡುತ್ತಾರೆ. ಮದುವೆಗೆ ಬಂದವರೆಲ್ಲರಿಗೂ ಸಿಹಿ ಅಡುಗೆಯ ಊಟ ಹಾಕುತ್ತಾರೆ.
ಮದುವೆಯಾಗಿ ಮೂರನೆಯ ದಿನಕ್ಕೆ ಹೆಣ್ಣಿನವರ ಮನೆಯಲ್ಲಿ ವಿಶೇಷವಾಗಿ ಬೀಗರ ಊಟವಿರುತ್ತದೆ. ಅವತ್ತಿನ ಊಟಕ್ಕೆ ಬೇರೆ ಬೇರೆ ಊರುಗಳಿಂದ ಬೀಗರು ಬಂದಿರುತ್ತಾರೆ. ಸಂಜೆಯ ಹೊತ್ತಿನಲ್ಲಿ ಹೆಣ್ಣಿನವರ ಮನೆಯ ಮುಂದೆ ಕೋಣವನ್ನು ಬಲಿಕೊಟ್ಟು ಮಾಂಸಾಹರದ ಅಡುಗೆ ಮಾಡುತ್ತಾರೆ. ಅಂದು ಬೀಗರಿಗೆ ಸೆರೆ, ಶಿಂದಿ ಕುಡಿಯಲಿಕ್ಕೆ ಕೊಟ್ಟು ಸಾಮೂಹಿಕವಾಗಿ ಮಾಂಸಾಹಾರದ ಅಡುಗೆ ಊಟವನ್ನು ಹಾಕುತ್ತಾರೆ.
ಪೂರ್ವದಲ್ಲಿ ಮೂರುದಿನಗಳವರೆಗೆ ನಡೆಯುತ್ತಿದ್ದ ಮದುವೆ ಕಾರ್ಯಗಳು ಇಂದು ಒಂದೇ ದಿನದಲ್ಲಿ ಮುಗಿದು ಹೋಗುವ ಒಂದು ರೀತಿಯ ಸಂಕ್ಷಿಪ್ತ ಮದುವೆ ರೂಢಿಗೆ ಬಂದಿದೆ ಎಂದು ಕೆಲವು ವೃದ್ಧರ ಅನಿಸಿಕೆ. ವ್ಯರ್ಥವಾಗಿ ದುಂದುವೆಚ್ಚ ಮಾಡುವುದು ಕಂಡು ಬರುವುದಿಲ್ಲ. ಕಡುಬಡವರಾದುದರಿಂದ ಇದ್ದುದರಲ್ಲಿಯೇ ಸರಳ ರೀತಿಯಲ್ಲಿ ಮದುವೆಕಾರ್ಯ ಮಾಡಿಕೊಳ್ಳುತ್ತಾರೆ.
ಈ) ಮರಣ ಸಂಸ್ಕಾರ
ಸತ್ತವರನ್ನು ಹೂಳುವುದು ಸಾಮಾನ್ಯವಾಗಿ ಡಕ್ಕಲಿಗರಲ್ಲಿ ಕಂಡು ಬರುತ್ತದೆ. ಆದರೆ ಕೆಲವೊಮ್ಮೆ ಹಿರೇಬ್ಯಾನಿ ಗಾಳಿಶಕಾ ಆಗಿ ಸತ್ತವರಿಗೆ ಸುಡುತ್ತಾರೆ. ಸಾಯುವ ಸಮಯದಲ್ಲಿ ಕುಟುಂಬದ ಹಿರಿಯ ಮಗನಿದ್ದರೆ, ಅವನ ಕೈಯಿಂದ ಬಾಯಲ್ಲಿ ನೀರು ಸಾಕಿಸುತ್ತಾರೆ. ಇದು ಕೊನೆಯ ಋಣಾಬಂಧ ಎಂದು ಹೇಳುತ್ತಾರೆ. ಸತ್ತಬಳಿಕ ಶವಕ್ಕೆ ಮಲಗಿಸುತ್ತಾರೆ. ಕೆಲವರು ಗೋಡೆಗೆ ಆಧಾರವಾಗಿ ಗೂಟಬಡಿದು ಹಣೆಗೆ ವಿಭೂತಿ, ಕುಂಕುಮ ಹಚ್ಚಿ ಕೂಡ್ರಿಸುತ್ತಾರೆ. ಸಮಾಜದ ಬಂಧು ಬಾಂಧವರಿಗೆ ಸತ್ತ ಸುದ್ಧಿ ತಲುಪಿಸುತ್ತಾರೆ. ವೃತ್ತಿಗಾಗಿ ಚದುರಿ ಹೋಗಿರುವ ಗುಂಪಿನ ಜನರಿಗೆ ಕೆಲವೊಮ್ಮೆ ಸುದ್ಧಿ ತಿಳಿಯದೆ ಇರಬಹುದು. ಅಂಥವರು ಹನ್ನೊಂದನೆಯ ದಿನದ ‘ಅನ್ನಹಾಕುವ’ ಕಾರ್ಯದಲ್ಲಿ ತಪ್ಪದೇ ಬಂದು ಪಾಲ್ಗೊಳ್ಳುತ್ತಾರೆ. ಬೀಗರು ಬಂದ ಸೇರಿದ ಬಳಿಕ ಶವಕ್ಕೆ ಸ್ನಾನಮಾಡಿಸಿ ಹೊಸ ಬಟ್ಟೆ ತೊಡಿಸಿ ಚಟ್ಟದ ಮೇಲೆ ಮಲಗಿಸುತ್ತಾರೆ. ಶವವನ್ನು ಹೊತ್ತುಹೋಗುವ ಸಂದರ್ಭದಲ್ಲಿ ಕಡಲೆಪುರಿಯನ್ನು ಚೆಲ್ಲುತ್ತ ಹೋಗುತ್ತಾರೆ. ಶವಯಾತ್ರೆಯಲ್ಲಿ ಗಂಡಸರು, ಹೆಂಗಸರು ಮತ್ತು ಮಕ್ಕಳೂ ಸಹ ಪಾಲ್ಗೊಳ್ಳುತ್ತಾರೆ.
ಡಕ್ಕಲಿಗರಲ್ಲಿ ಯಾರಾದರೂ ಸತ್ತರೆ ಆ ಊರಿನ ಪಡದಯ್ಯನವರಿಗೆ ಸುದ್ದಿ ತಲುಪಿಸುತ್ತಾರೆ. ಶವಸಂಸ್ಕಾರದಲ್ಲಿ ಪಾಲ್ಗೊಂಡ ಪಡೆದಯ್ಯನವರು ಪ್ರಾಣ ಬಿಟ್ಟ ಸ್ಥಳದಲ್ಲಿ, ಕುಣಿ ತೋಡುವಲ್ಲಿ ಮತ್ತು ಹುಗಿಯುವ ಜಾಗದಲ್ಲಿ ಪೂಜೆಕಾರ್ಯ ಮಾಡಬೇಕಾಗುತ್ತದೆ. ಪಡದಯ್ಯನವರು ಪೂಜೆ ಮಾಡಿಕೊಟ್ಟ ಮೇಲೆ ಶವವನ್ನು ಗುಂಡಿಯಲ್ಲಿ ಹುಗಿಯುತ್ತಾರೆ. ಮದುವೆ ಆದವರಿಗೆ ಅಂಗಾತವಾಗಿ ಮತ್ತು ಮದುವೆ ಆಗದೆ ಸತ್ತವರಿಗೆ ಬೋರಲಾಗಿ ಮಲಗಿಸಿ ಹುಗಿಯುತ್ತಾರೆ.
ವೃತ್ತಿಗಾಗಿ ವಿವಿಧ ಪ್ರದೇಶಗಳಿಗೆ ಚದುರಿ ಹೋಗಿದ್ದಾಗ ಆಕಸ್ಮಾತ್‌ ನಿಧನವಾದರೆ ಕುಟುಂಬದ ಸದಸ್ಯರು ಆ ಊರಿನ ಪಡದಯ್ಯನವರಿಗೆ ಸುದ್ದಿ ತಿಳಿಸುತ್ತಾರೆ. ಆಗ ಅವರು ಸ್ಮಶಾನಭೂಮಿಯಲ್ಲಿ ಶವಸಂಸ್ಕಾರ ಮಾಡಲು ಯೋಗ್ಯವಾದ ಜಾಗವನ್ನು ಅಳೆದು ಕೊಡುತ್ತಾರೆ. ಇವೆತ್ತಿಗೂ ಈ ಪದ್ಧತಿ ರೂಢಿಯಲ್ಲಿದೆ.
ಸಂಸ್ಕಾರಕಾರ್ಯ ಮುಗಿದ ನಂತರ ಪಡದಯ್ಯನವರಿಗೆ ಐದು ರೂಪಾಯಿ ಛಾಜನ್ನು ಕೊಡುತ್ತಾರೆ. ಕೆಲವರು ಹಿರೇಮಠದಲ್ಲಿ ಪಾದದಿಂದ ಅಳೆದು ಜಾಗ ತೋರಿಸಿ ಗುದ್ದಲಿಯಿಂದ ಕಚ್ಚು ಹಾಕಿ ಕೊಟ್ಟರೆ ಅವರಿಗೆ ಎರಡೂವರೆ ರೂಪಾಯಿ ಛಾಜ ಕೊಡುತ್ತೇವೆಂದು ಹೇಳುತ್ತಾರೆ. ಇತ್ತೀಚೆಗೆ ಪಡದಯ್ಯನವರಿಗೆ ಇಪ್ಪತ್ತು-ಮುವತ್ತು ರೂಪಾಯಿ ಕೊಡಬೇಕಾಗುತ್ತದೆಂದು ಕೆಲ ವೃದ್ಧರು ಹೇಳುತ್ತಾರೆ.
ಸತ್ತ ಮೂರನೆಯ ದಿನಕ್ಕೆ ಕಹಿ ಬಾಯಿ ತೊಳೆಸುವ ಕಾರ್ಯ ಮಾಡುತ್ತಾರೆ. ಸಮಾಜದ ಜನರು ಕುಟುಂಬದ ಹಿರಿಯ ಮಗನಿಗೆ ತಿಪ್ಪೆಯಲ್ಲಿ ನಿಲ್ಲಿಸಿ ಅದೇ ಊರಿನ ಮಾದಿಗರಿಂದ ಸಿಹಿ ಪದಾರ್ಥ ಕೊಡಿಸುತ್ತಾರೆ. ಈ ಸಂದರ್ಭದಲ್ಲಿ ಪಾಲ್ಗೊಂಡವರು ಸತ್ತ ಕುಟುಂಬದವರಿಗೆ ಸಾಂತ್ವನ ಹೇಳಿ ಹೋಗುತ್ತಾರೆ.
ಹನ್ನೊಂದನೆಯ ದಿನಕ್ಕೆ ಅನ್ನಹಾಕುವ ಕಾರ್ಯ ಮಾಡುತ್ತಾರೆ. ಶವ ಸಂಸ್ಕಾರದಲ್ಲಿ ಪಾಲ್ಗೊಳ್ಳದಿರುವವರು ಈ ಕಾರ್ಯದಲ್ಲಿ ಬಂದು ಪಾಲ್ಗೊಳ್ಳುತ್ತಾರೆ. ಸತ್ತವ್ಯಕ್ತಿಯು ಇಷ್ಟಪಡುತ್ತಿದ್ದ ಆಹಾರ ಪಾನೀಯಗಳನ್ನು ಎಡೆ ಹಿಡಿಯುತ್ತಾರೆ. ಉದಾ: ಬೀಡಿ, ಸೆರೆ, ಶಿಂದಿ, ಗಾಂಜಾ, ತಂಬಾಕ, ಮಾಂಸಾಹಾರದ ಅಡುಗೆ ಮುಂತಾದವುಗಳನ್ನು ಸಮಾಧಿಯ ಹತ್ತಿರ ಇಡುತ್ತಾರೆ. ಈ ಕಾರ್ಯದಲ್ಲಿ ಪಾಲ್ಗೊಂಡವರಿಗೆ ಮಾಂಸಾಹಾರದ ಊಟ ಹಾಕುತ್ತಾರೆ.
ಒಟ್ಟಿನಲ್ಲಿ ಶಿವನ ಅನುಯಾಯಿಗಳೆಂದು ಹೇಳಿಕೊಳ್ಳುವ ಡಕ್ಕಲಿಗರು ಹೊಲೆ ಮಾದಿಗರ ಸ್ಮಶಾನದಲ್ಲಿ ಶವ-ಸಂಸ್ಕಾರ ಮಾಡದಿರುವುದು ಅಚ್ಚರಿಯ ಸಂಗತಿ. ಒಂದು ದೃಷ್ಟಿಯಲ್ಲಿ ಇವರ ಶವ-ಸಂಸ್ಕಾರ ಕಾರ್ಯವೂ ಬಹಳಷ್ಟು ಕುತೂಹಲಕಾರಿಯಾಗಿರುವುದು ವಿಸ್ಮಯ ಸಂಗತಿ.



[1] ಕರ್ನಾಟಕದ ಹೆಳವರು ಒಂದು ಜಾನಪದೀಯ ಅಧ್ಯಯನ.. ಡಾ. ಹರಿಲಾಲ ಪವಾರ ೧೯೯೫ ಪುಟ ೧೦೯.
 
೯. ವೇಷ ಭೂಷಣ
ಡಕ್ಕಲಿಗರಲ್ಲಿ ಬಹುಪಾಲು ಜನ ಕಪ್ಪು ಬಣ್ಣದವರೆ ಕಾಣಸಿಗುವುದುಂಟು. ಇವರು ಆರ್ಥಿಕವಾಗಿ ಹಿಂದುಳಿದವರಾದುದರಿಂದ ಇವರು ಧರಿಸುವ ಉಡುಪುಗಳು ತೀರ ಸರಳವಾದದ್ದು. ಕಟ್ಟಿಒಮನೆ ಯಜಮಾನ ಅಥವಾ ಸಮಾಜದ ಮುಖ್ಯಸ್ಥ ಕುಟುಂಬದ ಯಜಮಾನ, ಹೆಂಗಸರು, ಯುವಕರು, ಯುವತಿಯರು, ಮಕ್ಕಳು ಹೀಗೆ ಈ ಹಂತಗಳಲ್ಲಿ ವ್ಯತ್ಯಾಸಗಳನ್ನು ಗುರುತಿಸಬಹುದು.
ಸಾಮಾನ್ಯವಾಗಿ ಕಟ್ಟಿಮನಿ ಯಜಮಾನ ಅಥವಾ ಸಮಾಜದ ಮುಖ್ಯಸ್ಥ ಬಿಳಿ ಅಂಗಿ, ಧೋತರ, ರುಮಾಲು, ಮೈಮೇಲೊಂದು ಕಂಬಳಿ ಅಥವಾ ಶಾಲು ಹೊದ್ದಿರುತ್ತಾನೆ. ಮುಂಗೈಯಲ್ಲಿ ಖಡೆ, ಬೆರಳುಗಳಲ್ಲಿ ಉಂಗುರ ಕೆಲವರು ಹಣೆಗೆ ಕುಂಕುಮ ಹಚ್ಚಿಕೊಂಡು, ಕೈಯಲ್ಲೊಂದು ಉದ್ದನೆಯ ಕೋಲು ಹಿಡಿದಿರುತ್ತಾನೆ. ಕೆಲವರು ಕೋರೆ ಮೀಸೆ ಬಿಟ್ಟು ಠೀವಿಯಿಂದ ಇರುತ್ತಾರೆ.
ಕುಟುಂಬದ ಯಜಮಾನ ಅಂಗಿ ಧೋತರ, ರುಮಾಲು ಅಥವಾ ಟೋಪಿ, ಹೆಗಲ ಮೇಲೊಂದು ಟವಲ್‌, ಬೆರಳಲ್ಲಿ ತಾಮ್ರ ಇಲ್ಲವೆ ಹಿತ್ತಾಳೆಯ ಉಂಗುರ ಧರಿಸಿರುತ್ತಾರೆ.
ಹೆಂಗಸರು ಸೀರೆ, ರವಿಕೆ, ಕೊರಳಲ್ಲಿ ಕರಿಮಣಿಸರ, ಕೈಯಲ್ಲಿ ಬಳೆ, ಕಾಲಲ್ಲಿ ಚೈನು ಬೆರಳುಗಳಲ್ಲಿ ಉಂಗುರ, ಹಣೆಯ ಮೇಲೆ ಕುಂಕುಮ ಹಚ್ಚಿಕೊಂಡು ಮೈಮೇಲೆ ವಿವಿಧ ವಿನ್ಯಾಸದ ಹಚ್ಚೆ ಹುಯ್ಸಿಕೊಂಡಿರುತ್ತಾರೆ.
ಯುವತಿಯರು ಸಾಮಾನ್ಯವಾಗಿ ಲಂಗ, ಕುಪ್ಪಸ ತೊಟ್ಟುಯಲ್ಲಿ ಬಳೆಗಳನ್ನು ಹಾಕಿರುತ್ತಾರೆ. ಯುವಕರು ಅಂಗಿ ಚಲ್ಲಣ ಕೊಟ್ಟಿರುತ್ತಾರೆ.
ಡಕ್ಕಲಿಗರಲ್ಲಿ ಸಾಮಾನ್ಯವಾಗಿ ಸಣ್ಣ ಮಕ್ಕಳಿಗೆ ಅಂಗಿ ಹಾಗೂ ಕುಲಾವಿಯನ್ನು ತೊಡಿಸುತ್ತಾರೆ. ಸಣ್ಣ ಮಕ್ಕಳಿಗೆ ಹಸಿರು ಅಂಗಿಯನ್ನು ತರುತ್ತಾರೆ. ಮಗುವಿಗೆ ಚಳಿಯಾಗದಿರಲಿ ಹಾಗೂ ಕಿವಿಗೆ ಗಾಳಿ ನುಗ್ಗದಿರಲೆಂದು ಕುಲಾಯಿಯನ್ನು ತಲೆಗೆ ಕಟ್ಟುತ್ತಾರೆ. ಕುಲಾಯಿಯ ಸುತ್ತ ಬಣ್ಣ ಬಣ್ಣದ ಗೊಂಡೆಗಳನ್ನು ಕಟ್ಟಿರುತ್ತಾರೆ. ಸಣ್ಣಮಗು ಅಂದರೆ ಒಂದು ತಿಂಗಳ ನಂತರದ ಮಗುವಿಗೆ ಗಂಡು ಮಗುವಾದರೆ ಬಲಗಾಲಿಗೆ, ಹೆಣ್ಣು ಮಗುವಾದರೆ ಎಡಗಾಲಿಗೆ ಕರಿಯ ಕಂಬಳಿಯ ದಾರ ಅಥವಾ ಸಣ್ಣಕರಿಯ ಮಣಿಗಳನ್ನು ದಾರದಲ್ಲಿ ಪೋಣಿಸಿ ಕೈಗೆ ಕಟ್ಟುತ್ತಾರೆ. ಮೂರು ತಿಂಗಳ ನಂತರ ಕಿವಿ ಚುಚ್ಚಿಸಿ ಕುಂಡಲ ಹಾಕಿಸುತ್ತಾರೆ. ಆರ್ಥಿಕ ಬಲವಿದ್ದರು ನಡುವಿಗೆ ಬೆಳ್ಳಿ ಉಡದಾರ ಕಾಲಿಗೆ ಬೆಳ್ಳಿಯ ಕಾಲುಮುರಿಯನ್ನು ಮಾಡಿತೊಡಿಸುತ್ತಾರೆ. ಬಡವರಾದವರು ಕಪ್ಪುದಾರವನ್ನೇ ನಡುವಿಗೆ ಕಟ್ಟುತ್ತಾರೆ. (ಚೆಲುವರಾಜು: ೧೯೯೩:೨೯-೩೦)
೧೦. ದೇವರು-ಹಬ್ಬಹರಿದಿನ
ಡಕ್ಕಲಿಗರು ಆರಾಧಿಸುವ ಪ್ರಮುಖ ದೇವರುಗಳೆಂದರೆ ಹನುಮಂತ, ಶಿವ, ಬ್ರಹ್ಮ, ವೀರಭದ್ರೇಶ್ವರ ಮುಂತಾದವು. ಇವರು ಎಲ್ಲಮ್ಮ , ಮರಗಮ್ಮ, ದುರಗಮ್ಮ, ಕೆಂಚಮಾರಮ್ಮ, ಪಾಲಕಮ್ಮ ಗಾಳೆಮ್ಮ, ಸಂಕಾಲಮ್ಮ, ಮಾಯಮ್ಮ, ದ್ಯಾಮವ್ವ, ಕಾಳಮ್ಮ ಮುಂತಾದ ಶಕ್ತಿ ದೇವತೆಗಳನ್ನು ಪೂಜಿಸುತ್ತಾರೆ. ಅವರಿಗೆ ವರ್ಷದ ಒಂದೆರಡು ಸಲವಾದರೂ ತಮ್ಮ ದೇವರುಗಳ ಹೆಸರಿನ ಮೇಲೆ ಕುರಿ-ಕೋಳಿ ಅಥವಾ ಕೋಣವನ್ನು ಬಲಿಕೊಡುತ್ತಾರೆ. ಇಲ್ಲವಾದರೆ ನಮಗೆ ಶಕ್ತಿದೇವತೆಗಳ ಕಾಟ ಪ್ರಾರಂಭವಾಗಿ ಮೈಯಲ್ಲಿ ಆಗಾಗ ಅಮ್ಮ ಕಾಣಿಸಿಕೊಳ್ಳುತ್ತಾಳೆ ಎನ್ನುತ್ತಾರೆ. ಹಿತ್ತಾಳೆ ಅಥವಾ ಬೆಳ್ಳಿಯಿಂದ ಮಾಡಿದ ಎಲ್ಲಮ್ಮನ ವಿಗ್ರಹವನ್ನು ಬಟ್ಟೆಯಲ್ಲಿ ಸುತ್ತಿ ಪೆಟ್ಟಿಗೆಯಲ್ಲಿ ಇಟ್ಟಿರುತ್ತಾರೆ. ಹಬ್ಬ-ಹರಿದಿನಗಳಲ್ಲಿ ಅದನ್ನು ಹೊರತೆಗೆದು ಪೂಜೆ ಮಾಡುತ್ತಾರೆ.
ಡಕ್ಕಲಿಗರು ಆಚರಿಸುವ ಪ್ರಮುಖ ಹಬ್ಬಗಳೆಂದರೆ ಕಾರಹುಣ್ಣಿಮೆ, ನಾಗರಪಂಚಮಿ, ದಸರಾ, ದೀಪಾವಳಿ, ಹೋಳಿ ಮತ್ತು ಯುಗಾದಿ. ಶಕ್ತಿ ದೇವತೆಯ ಹಬ್ಬಗಳೆಂದರೆ ರೇಣುಕ, ದುರ್ಗಮ್ಮಾ, ಸಂಕಾಲಮ್ಮ ಮತ್ತು ಮಾರಮ್ಮನ ಹಬ್ಬ. ಈ ಸಂದರ್ಭದಲ್ಲಿ ಕೆಲವರು ಕೋಣನ ಬಲಿಕೊಟ್ಟು ಅಮ್ಮನಿಗೆ ಹರಕೆ ಸಲ್ಲಿಸುತ್ತಾರೆ.
ಹಬ್ಬ ಹರಿದಿನಗಳಲ್ಲಿ ಮಾದಿಗರೇ ತಮ್ಮ ಮನೆಯಲ್ಲಿ ಮಾಡಿರುವ ಸಿಹಿ ಅಡುಗೆಗಳನ್ನು ಇವರಿಗೆ ನೀಡುತ್ತಾರೆ. ಆದ್ದರಿಂದ ಕೆಲ ಡಕ್ಕಲಿಗರು ಹಬ್ಬ ಮಾಡುವ ಗೋಜಿಗೆ ಹೋಗುವುದಿಲ್ಲ. ಕೆಲವರು ಸಂಪ್ರದಾಯ ಎನ್ನುವಂತೆ ಸಿಹಿ ಅಡುಗೆಮಾಡಿ ಪೂಜೆ ಪುನಸ್ಕಾರ ಮಾಡಿ ಹಬ್ಬವನ್ನು ಆಚರಿಸುತ್ತಾರೆ.
೧೧. ಹೊಗೆ ಇಲ್ಲದ ಊಟ
ಹೊಗೆ ಇಲ್ಲದ ಊಟ ಮಾಡುವರು ಎಂಬುದೊಂದು ನುಡಿಕಟ್ಟು. ಈ ನುಡಿಕಟ್ಟು ಬರಲು ಅವರಲ್ಲಿಯ ಸಂಪ್ರದಾಯವೇ ಕಾರಣವಾಗಿದೆ.
ಮಾದಿಗರು ಕೊಡುವ ಅನ್ನ-ನೀರು ಪಡೆದುಕೊಂಡೇ ಡಕ್ಕಲಿಗರು ಬದುಕಬೇಕು ಎನ್ನುವುದು ಸಂಪ್ರದಾಯ. ಬೇರೆಯವರು ಕೊಟ್ಟರೆ ತೆಗೆದುಕೊಳ್ಳಬಾರದು ಎನ್ನುವ ಸಂಪ್ರದಾಯಿಕ ನಿಯಮಗಳೂ ಇವೆ. ಆದ್ದರಿಂದ ಡಕ್ಕಲಿಗರು ಒಲೆ ಹೂಡುವ, ಅಡಿಗೆ ಮಾಡುವ ಪ್ರಾಸಂಗವೇ (ಆದರೆ ಈಗ ಕೆಲವೊಂದು ಬದಲಾವಣೆಗಳಾಗಿವೆ) ಬರುತ್ತಿರಲಿಲ್ಲ.
ಡಕ್ಕಲಿಗರು ಅಲೆಮಾರಿ ಸಮುದಾಯದವರಾದುದರಿಂದ ಪ್ರಯಾಣದ ಸಂದರ್ಭದಲ್ಲಿ, ಮಾದಿಗರು ಇರುವುದಿಲ್ಲ. ಇಂಥ ಸಂದರ್ಭದಲ್ಲಿ ಬಾಯಾರಿಕೆಯಾದರೆ “ಇದು ಮಾದಿಗರದು’ ಎಂದು ಹೇಳಿ ಒಂದು ಕಡ್ಡಿಯನ್ನು ಹರಿಯುವ ನೀರಿನಲ್ಲಿ ಎಸೆಯುತ್ತಾರೆ. ಆ ಕಡ್ಡಿ ನೀರಲ್ಲಿ ತಾ ನಿಂತ ಸೀಮೆಯನ್ನು ಮೀರಿ ಹೋಗುವ ಮುನ್ನವೆ ಬೊಗಸೆಯಿಂದ ನೀರೆತ್ತಿಕೊಂಡು ಕುಡಿಯಬೇಕು ಎಂಬುದು ಪರ್ಯಾಯವಾಗಿ ರೂಪಿಸಿಕೊಂಡ ಸಂಪ್ರದಾಯ. ಒಬ್ಬ ಮಾದಿಗ ಕಣ್ಣೆದುರು ಇದ್ದಾಗಲೂ ಈ ರೀತಿ ಕಡ್ಡಿ ಎಸೆದು ನೀರು ಕುಡಿಯಬಾರದು. ಒಂದು ವೇಳೆ ಕಣ್ಣೆದುರಿಗಿದ್ದ ಮಾದಿಗನು ನೀರು ಹಾಕದೆ ಹೋದರೆ “ನೀರಾಡಿಸಿ ಬಿದ್ದು ಒದ್ದಾಡಿ ಸಾಯುತ್ತೇವೆಯೇ ವಿನಃ(ನಾವಾಗಿಯೇ) ನೀರು ಕುಡ್ಯಾಂಗಿಲ್ಲ” ಎಂದು ಹೇಳುತ್ತಾರೆ. ಇದು ಡಕ್ಕಲಿಗರು ಪಾಲಿಸುವ ನಿಯಮದ ಪರಿ ಎಂದು ಹೇಳಬಹುದು.
೧೨. ಕುಲವೃತ್ತಿ-ಹರಕೆ
ಪೌರಾಣಿಕ ಹಿನ್ನೆಲೆಯನ್ನು ಕುರಿತು ಗಮನಿಸಿದಾಗ ಡಕ್ಕಲಿಗರು ಹೇಳುವ ಪರಿ ಹೀಗಿದೆ. ಒಂದು ಕೊಡ ನೀರ ತರಾಂವಲ್ಲ, ಬೇರೆಯವರ ಹತ್ರ ಕೆಲಸಕ್ಕೆ ಹೋಗಾಂವಲ್ಲ, ಕುಳಿತ ಜಾಗದಲ್ಲಿಯೇ ಅನ್ನ-ನೀರು ತಂದು ಹಾಕಬೇಕೆಂದು ಜಾಂಬಮುನಿಯಿಂದ ವಚನ ಪಡೆದವನು. ಇವತ್ತಿಗೂ ತಮ್ಮ ದಾಯಾದಿ ಸಂಬಂಧವೆಂದು ಹೇಳಿಕೊಂಡು ಮಾದಿಗರಿಂದ ಅನ್ನ-ನೀರು, ಕಾಳು-ಕಡಿಗಳನ್ನು ಪಡೆದು ಬದುಕುತ್ತಾರೆ. ಮದಿಗರ ಕೇರಿಗಳೇ ಡಕ್ಕಲಿಗರ ಆಸ್ತಿ. ವರ್ಷದಲ್ಲಿ ಒಂದು ಸಲವಾದರೂ ತಮ್ಮ ಬಿಡಾರವನ್ನು ಹೂಡುತ್ತಾರೆ. ಅವರು ಬಂದಂದಿನಿಂದ ಮಾದಿಗರು ಅವರಿಗೆ ಅನ್ನ-ನೀರು ಹಾಕಬೇಕಾಗುತ್ತದೆ. ಊಟದ ಸರಿಯಾದ ಹೊತ್ತಿಗೆ ಮಾದಿಗರ ಕೇರಿಯ ಸಮೀಪದಲ್ಲಿ ನಿಂತು ಗೌಡ್ರ…. ಎಪ್ಪಾ…. ಊಟದ ಹೊತ್ತಾಯ್ತು ನಿಮ್ಮ ಹಳೆಮಕ್ಕಳು ಊಟ ಕಳುಹಿಸಿ ಎಂದು ಮೂರು ನಾಲ್ಕು ಬಾರಿ ಜೋರಾಗಿ ನಿಂತು ಕೂಗುತ್ತಾರೆ. ಇವರ ಕೂಗನ್ನು ಕೇಳಿ ಕೇರಿಯ ಮಾದಿಗರು ನಮ್ಮ ಡಕ್ಕಲು ಮಗ ಬಂದಿದ್ದಾನೆಂದು ಸಂತೋಷದಿಂದ ಮನೆಯಲ್ಲಿ ಮಾಡಿರುವ ಒಂದಿಷ್ಟು ರೊಟ್ಟಿ, ಚಟ್ನಿ, ಸಾರು ಒಂದು ತಂಬಿಗೆ ನೀರನ್ನು ಹಾಕುತ್ತಾರೆ. ವಿಶೇಷವಾಗಿ ಹಬ್ಬ, ಹುಣ್ಣಿವೆ, ಜಾತ್ರೆ ಉತ್ಸವಗಳ ಸಂದರ್ಭದಲ್ಲಿ ಸಿಹಿ ಅಡುಗೆ ತಂದು ನೀಡುವುದುಂಟು.
ಕೇರಿಗೆ ಬಂದ ಡಕ್ಕಲಿಗರು ಏಳು-ಎಂಟು ದಿನಗಳವರೆಗೆ ಇದ್ದು ಕೊನೆಯ ದಿನ ಮನೆಗಿಷ್ಟು ಕಾಳು-ಕಡಿ, ಬಟ್ಟೆ-ಬರೆ, ಐದು-ಹತ್ತು ರೂಪಾಯಿ, ಆಡು-ಕುರಿ, ಕೋಳಿ ಇತರೆ ವಸ್ತುಗಳನ್ನು ಪಡೆದುಕೊಳ್ಳುತ್ತಾರೆ. ಕೆಲವರು ವಸ್ತುಗಳನ್ನು ಕೊಡಲು ನಿರಾಕರಿಸಿದಲ್ಲಿ, ಅಂಥವರ ಮನೆಯ ಮುಂದೆ ತಮ್ಮ ಬಳಿ ಇರುವ ಚಂಡಾಳ ಗೊಂಬೆಯನ್ನು ಕಟ್ಟಿ ಹೋಗುತ್ತಾರೆ. ಮನೆಯ ಮುಂದೆ ಗೊಂಬೆ ಕಟ್ಟಿಸಿಕೊಂಡ ಮಾದಿಗನು ಆರು ತಿಂಗಳೊಳಗಾಗಿ ಗೊಂಬೆಕಟ್ಟಿ ಹೋದ ಡಕ್ಕಲಿಗನನ್ನು ಕರೆ ತಂದು ಅವನ ಕೈಯಿಂದ ಗೊಂಬಿ ಬಿಚ್ಚಿಸಬೇಕು. ಒಂದು ವೇಳೆ ಗೊಂಬೆಯನ್ನು ಬಿಚ್ಚಿಸದಿದ್ದರೆ, ಗೊಂಬೆ ಕಟ್ಟಿಸಿಕೊಂಡ ಮಾದಿಗರ ಮನೆಗೆ ಕೇಡಗಾಲ ತಪ್ಪದೆಂದು ಮಾದಿಗರ ನಂಬುಗೆ.
ಕ್ಷೇತ್ರಕಾರ್ಯದ ಅವಧಿಯಲ್ಲಿ ದೊರೆತ ಮಾಹಿತಿಯ ಪ್ರಕಾರ, ರಾಮದುರ್ಗ ತಾಲೂಕಿನ ಸೂರೇಬಾನದ ಶ್ರೀ ಬಾಲಪ್ಪ ಹನುಮಪ್ಪ ಡಕ್ಕಲಿಗರು ಹೇಳಿದಂತೆ “ಡಕ್ಕಲಿಗರು ಊರು ಬಿಟ್ಟು ಹೋಗುವ ದಿವಸ ಕಾಳು-ಕಡಿ ಕೊಡದಿದ್ದ ಮಾದಿಗರ ಮನೆಯ ಮುಂದೆ ತಾವು ಸಾಕಿರುವ ಕತ್ತೆ ಅಥವಾ ನಾಯಿಯನ್ನು ಒಯ್ದು ಕಿವಿ ಕತ್ತರಿಸಿ ರಕ್ತ ಬರುವಂತೆ ಮಾಡುತ್ತೇವೆ. ಹೀಗೆ ಮಾಡಿದರೆ ಅಂಥ ಮಾದಿಗರಿಗೆ ಕುಲದಿಂದ ಹೊರತೆಗೆದಂತೆ, ಅಂಥವರ ಜೊತೆಗೆ ಉಳಿದ ಮಾದಿಗರು ಹೆಣ್ಣು-ಗಂಡಿನ ಕೊಡು-ಕೊಳೆಯ ಸಂಬಂಧ ಮಾಡುವುದಿಲ್ಲ. ಇಂಥ ಉದಾಹರಣೆ ಬೈಲಹೊಂಗಲ ಸಮೀಪದ ದವಲಾಪುರದಲ್ಲಿ ನಡೆಯಿತೆಂದೂ ಹೇಳಿದರು. ಮೂರುವರ್ಷಗಳವರೆಗೆ ನ್ಯಾಯ ನಡೆದು ಕೊನೆಗೆ ಅಲ್ಲಿಯ ಮಾದಿಗರು ತಮ್ಮನ್ನು ಕರೆದೊಯ್ದು ನ್ಯಾಯ ಬಗೆಹರಿಸಿಕೊಂಡರೆಂದು ಸ್ಮರಿಸಿಕೊಂಡನು.
೧೩. ಸಾಮಾಜಿಕ ಸಂಘಟನೆ
ಸಂಘಟನೆ ಮಾನವರಲ್ಲಿ ಮಾತ್ರವಲ್ಲ ಪ್ರಾಣಿ ಪಕ್ಷಿಗಳಲ್ಲಿಯೂ ಕೂಡ ಕಂಡು ಬರುತ್ತದೆ. ಇವು ಆಯಾ ಜೀವಿಗಳಿಗೆ ಒಂದು ಬಗೆಯ ಒಗ್ಗಟ್ಟು ಅಥವಾ ಏಕಮುಖತೆಯ ಸಂಕೇತವೆನ್ನಬಹುದು. ಆದರೆ ಮಾನವ ಸಮುದಾಯದಲ್ಲಿ ಈ ಬಗೆಯ ಏಕತೆ ಅಥವಾ ಒಗ್ಗಟ್ಟು ಅವರವರ ನಡುವೆ ಏರ್ಪಟ್ಟು ವಾಸ್ತವಿಕನೆಲೆಯ ಆಂತರಿಕ ಗಾಢ, ನಿಕಟ ಸಂಬಂಧಗಳನ್ನು ಅವಲಂಬಿಸಿರುತ್ತದೆ. ಅದು ಒಂದು ರೀತಿಯ ವ್ಯವಸ್ಥೆಯನ್ನು ಪಡೆದುಕೊಂಡಿದ್ದು ಕೆಲವು ನೀತಿ ಸೂತ್ರ ಶಿಸ್ತುಗಳಿಗೆ ಒಳಪಟ್ಟ ಸುಸಂಘಟಿತವಾದ ಅವರದೇ ಸಮಾಜವೆನ್ನುವಂತೆ ಕಂಡು ಬರುತ್ತದೆ. ಒಂದು ದೃಷ್ಟಿಯಿಂದ ಯಾವಾಗಲೂ ವ್ಯಕ್ತಿಗಳ ವ್ಯವಸ್ಥಿತ ಸಮೂಹಕ್ಕೆ ಸಮಾಜಪದ ಅನ್ವಯಿಸುತ್ತದೆ. ಒಂದು ಸಮಾಜದಲ್ಲಿ ವಿವಿಧ ಅಂಗಗಳಿರುತ್ತವೆ. ಕುಟುಂಬ, ಗುಂಪು, ವರ್ಗ ಇತ್ಯಾದಿ. ಆದರೆ ವಾಸ್ತವವಾಗಿ ಈ ಎಲ್ಲ ಸಂಗತಿಗಳ ಪೂರ್ಣ ತಿಳುವಳಿಕೆಯಿಲ್ಲದೆ ಸಂಘಟಿತವಾಗಿ ಜೀವನ ನಿರ್ವಹಿಸುವ ಹಲವಾರು ಜನಪದ ಗುಂಪುಗಳಲ್ಲಿ ಡಕ್ಕಲಿಗರದೂ ಒಂದು ಎಂದು ಹೇಳಬಹುದು.
ಡಕ್ಕಲಿಗರು ತಮ್ಮ ಹೊಟ್ಟೆಪಾಡಿಗಾಗಿ ಹರಿದು ಹಂಚಿಹೋದರೂ ಮಳೆಗಾಲ ಆರಂಭವಾಗುತ್ತಲೇ ಮರಳಿ ಗೂಡಿನ ಕೋಗಿಲೆಯಂತೆ ತಮ್ಮ ಊರುಗಳಿಗೆ ಮರಳುತ್ತಾರೆ. ಅವರು ವೃತ್ತಿಗಾಗಿ ಹೊರಗೆ ಹೋದಾಗ ಮಾದಿಗರಕೇರಿಯ ತಿಪ್ಪೆಯ ಹತ್ತಿರ ತಮ್ಮ ಬಿಡಾರ ಹೂಡುತ್ತಾರೆ. ಮಾದಿಗರೆ ತಮಗೆ ಗೌಡ, ಬುದ್ಧಿ ಎಂದು ಪೂಜ್ಯ ಭಾವನೆಯಿಂದ ಕಾಣುತ್ತಾರೆ. ಇವರು ತಮ್ಮ ಹಳ್ಳಿಗಳಲ್ಲಿ ದುರ್ಗಮ್ಮ, ಎಲ್ಲಮ್ಮ, ಸಂಕಾಲಮ್ಮ ಈ ಯಾವುದಾದರೊಂದು ಶಕ್ತಿದೇವತೆಯ ಹೆಸರಿನ ಮೇಲೆ ಚಪ್ಪರ ಅಥವಾ ಗುಡಿ ಕಟ್ಟಿರುತ್ತಾರೆ. ಹೊಲ ಮನೆ ಮದುವೆ ಸಂಬಂಧಿ, ವ್ಯಭಿಚಾರ ಮುಂತಾದವುಗಳ ಸಂಬಂಧ ಜಗಳವಾದಲ್ಲಿ ಕಟ್ಟೆಮನೆಯನ್ನು ಮೀರಿ ಕೋರ್ಟುಗಳ ಕಟ್ಟೆ ಇವರು ಹತ್ತುವುದಿಲ್ಲ. ಏನೇ ವ್ಯಾಜ್ಯ ಬಂದರೂ ಅದನ್ನು ತಮ್ಮ ತಮ್ಮಲ್ಲಿಯೇ ಸರಿಪಡಿಸಿಕೊಳ್ಳುತ್ತಾರೆ. ಕಡುಬಡವರಾದರೂ ಇವರು ನಿಯತ್ತಿನಿಂದ ಬದುಕುತ್ತಾರೆ. ಉಂಡಮನೆಯ ಋಣದ ಭಾರ ಮರೆಯುವುದಿಲ್ಲ. ಏನೇ ಆದರೂ ಕುಟುಂಬದ ಹಿರಿಯರು ಅಥವಾ ಕೇರಿಯ ಯಜಮಾನರು ಹಾಕಿದ ಲಕ್ಷ್ಮಣ ರೇಖೆ ದಾಟುವುದಿಲ್ಲ.
ಡಕ್ಕಲಿಗರಲ್ಲಿ ಕುಟುಂಬದ ಯಜಮಾನ ಮನೆಯ ಆಗು-ಹೋಗುಗಳಿಗೆ ಪ್ರಮುಖನಾಗಿರುತ್ತಾನೆ. ಹಾಗೆಯೇ ಡಕ್ಕಲಿಗ ಗುಂಪಿನ ಮುಖ್ಯಸ್ಥನು ಆಯಾ ಗ್ರಾಮದ ಡಕ್ಕಲಿಗರಿಗೆ ಮುಖ್ಯಸ್ಥನಾಗಿರುತ್ತಾನೆ. ಈ ಎಲ್ಲ ಡಕ್ಕಲಿಗರಿಗೂ ಸೇರಿ ಮತ್ತೊಬ್ಬ ದೊಡ್ಡ ಯಜಮಾನ ಇರುತ್ತಾನೆ. ಆಮೇಲೆ ಪ್ರಾದೇಶಿಕ ವಿಭಾಗ ಕ್ರಮದಿಂದಾಗಿ ಡಕ್ಕಲಿಗರು ಹೆಚ್ಚಾಗಿರುವ ಪ್ರದೇಶವನ್ನು ಆಯ್ಕೆಮಾಡಿ ‘ಕಟ್ಟಿಮನಿ’ ಎಂದು ಗುರುತಿಸಿ ಅದಕ್ಕೆ ಒಬ್ಬ ಮುಖ್ಯಸ್ಥನನ್ನು ಸಮಾಜದವರೆಲ್ಲರೂ ಸೇರಿ ಆಯ್ಕೆಮಾಡುತ್ತಾರೆ. ಈ ಕಟ್ಟಿಮನಿ ಯಜಮಾನ ಡಕ್ಕಲಿಗರ ಪ್ರಾದೇಶಿಕ ವಿಭಾಗದ ಪ್ರತಿನಿಧಿಯಾಗಿದ್ದು ತಮ್ಮ ಗುಂಪಿನವರಲ್ಲಿ ತಂಟೆ-ತಕರಾರು ಹಾಗೂ ಇತರೆ ವಿಷಯಗಳನ್ನು ಪ್ರತಿವರ್ಷ ನಿಗದಿತಕಾಲದಲ್ಲಿ ಎಲ್ಲ ಯಜಮಾನರ ಸಮ್ಮಖದಲ್ಲಿ ಪ್ರಸ್ತಾಪಿಸುತ್ತಾನೆ. ಈ ವಿಷಯಗಳನ್ನು ಪರಿಗಣಿಸಿ ತಮ್ಮ ತಮ್ಮ ಸಮಸ್ಯೆಯ ಬಗೆಗೆ ಒಂದೊಂದರಂತೆ ನ್ಯಾಯ ನಡೆಸುತ್ತಾರೆ ಇದಕ್ಕೆ ಕಟ್ಟಿಮನಿ ಕೂಡುವುದೆಂದು ಕರೆಯುತ್ತಾರೆ. ಡಕ್ಕಲಿಗರಿಗೆ ಪ್ರಮುಖವಾದ ಈ ಕೆಲವು ಮಠಗಳಿವೆ ಎಂದು ವಕ್ತೃಗಳ ಹೇಳಕೆ. ಮಹಾಲಿಂಗಪೂರ ತಾಲೂಕಿನ ಬೊಬಲಾದಿ ಮಠ, ಹಂಪೆಯ ಶೆಟ್ರಮಠ, ಗಂಗಾವತಿ ತಾಲೂಕಿನ ಮುದಗಲ್‌ ಮಠ ಇತ್ಯಾದಿ. ವ್ಯಾಜ್ಯ ಬಗೆ ಹರಿಯದಿದ್ದಾಗ ಈ ಮಠಗಳಿಗೆ ದೂರು ಸಲ್ಲಿಸುತ್ತಾರಂತೆ!
ಮಾದಿಗರ ಇಂತಿಷ್ಟು ಮನೆಗಳು ಕಡ್ಡಾಯವಾಗಿ ಡಕ್ಕಲಿಗರಿಗೆ ಅನ್ನ-ಬಟ್ಟೆ ನೀರುಗಳನ್ನು ನೀಡಿ ನೋಡಿಕೊಳ್ಳಬೇಕೆಂದು, ಅವುಗಳನ್ನು ಕುಟುಂಬಗಳ ಆಧಾರದ ಮೇಲೆ ಕಟ್ಟಿಮನಿ ಯಜಮಾನರುಗಳು ಹಂಚಿಕೊಟ್ಟಿರುತ್ತಾರೆ. ಉದಾ: ಹನ್ನೊಂದು ಪಾಲು, ಇಪ್ಪತ್ತು ಪಾಲು, ಹದಿನಾರು ಪಾಲು, ಮೂವತ್ತು ಪಾಲು. ಹೀಗೆ ಒಕ್ಕಲುತನ ಮಾಡುವ ಮಾದರ ಮನೆಗಳನ್ನು ಡಕ್ಕಲಿಗರ ಉಪಜೀವನಕ್ಕೆ ಆಹಾರ ಸಂಗ್ರಹಣೆಯ ಪ್ರಮುಖ ವಿಧಾನವಾಗಿದೆ.
೧೪. ಕಟ್ಟಿಮನಿ-ನ್ಯಾಯ
ಡಕ್ಕಲಿಗರಲ್ಲಿ ವೈಯಕ್ತಿಕ ಕಲಹ, ಹೊಲಮನೆ, ಗಂಡ-ಹೆಂಡರ ಜಗಳ, ಮದುವೆ ಸಂಬಂಧಿ, ವ್ಯಭಿಚಾರ ಈ ವೃತ್ತಿಗೆ ಸಂಬಂಧಿಸಿ ಮುಂತಾದ ಹತ್ತು ಹಲವರು ವಿಷಯಗಳ ಸಂಬಂಧ ತಕರಾರು ಬಂದಾಗ ಅವರು ತಮ್ಮ ಸಮಾಜದ ಹಿರಿಯರ ಜೊತೆಗೆ ಸರಿಯಾಗಿ ಸಮಾಲೋಚಿಸಿ ನ್ಯಾಯವನ್ನು ಬಗೆಹರಿಸಿಕೊಳ್ಳುತ್ತಾರೆ. ಒಂದು ವೇಳೆ ಸಮಾಜದ ಹಿರಯರಲ್ಲಿ ಸೂಕ್ತವಾದ ನ್ಯಾಯ ದೊರೆಯದೇ ಹೋದಾಗ ಕಟ್ಟಿಮನಿ ಯಜಮಾನರಿಗೆ ದೂರು ಸಲ್ಲಿಸುತ್ತಾರೆ. ಕಟ್ಟಿಮನಿ ಯಜಮಾನ ಸಂಬಂಧಪಟ್ಟ ಕೇರಿಯ ಪ್ರಮುಖರನ್ನು ಮತ್ತು ದೂರು ಸಲ್ಲಿಸಿರುವವರನ್ನು ಕರೆದು ಕಟ್ಟಿಮನಿ ಕೂಡಿಸಿ ಪರಿಹಾರ ಹುಡುಕುತ್ತಾರೆ. ಈ ಬಗೆಯ ಕೆಲವು ಉದಾಹರಣೆಗಳನ್ನು ಈ ಕೆಳಗಿನಂತೆ ಕೊಡಲಾಗಿದೆ.
೧. ವೃತ್ತಿಗಾಗಿ ಹೋದಾಗ ಡಕ್ಕಲಿಗರಿಗೆ ಆ ಊರಿಗೆ ಸಂಬಂಧಪಟ್ಟ ಮಾದಿಗರು ಅನ್ನ-ನೀರು ಹಾಕದಿದ್ದಾಗ ಅಂಥ ಡಕ್ಕಲಿಗರು, ಆ ಕೇರಿಯ ಮಾದಿಗರು ನೀರು ಸೇದುವ ಬಾವಿಗೆ (ಕುದುರೆ ಜವೆ, ಉಣ್ಣೆ ಮತ್ತು ಕೂದಲು ಈ ಮೂರು ಪ್ರಕಾರದಿಂದ ತಾವೇ ಸಿದ್ಧಪಡಿಸಿರುವ) ಹಗ್ಗವನ್ನು ಕಟ್ಟಿ ಬಾವಿಯ ಹತ್ತಿರ ಧರಣಿ ಕೂಡುತ್ತಾರೆ. ಆ ಬಾವಿಗೆ ತಪ್ಪಿತಸ್ಥ ಮಾದಿಗನು ನೀರು ಸೇದುವಂತಿಲ್ಲ. ಒಂದು ವೇಳೆ ಒತ್ತಾಯದಿಂದ ನೀರು ಸೇದಿದರೆ, ಕೇರಿಯ ಯಜಮಾನನಿಗೆ ದೂರು ಸಲ್ಲಿಸುತ್ತಾರೆ. ಆಗ ಕೇರಿಯ ಜನ ಸೇರಿ, ಅಂಥ ಮಾದಿಗನಿಗೆ ಥೂ…..ಛೀ ಹೇಳಿ “ನೆಲಕ್ಕೆ ಮೂಗು ಹಚ್ಚುವಂತೆ ಶಿಕ್ಷೆ ವಿಧಿಸುತ್ತಾರೆ. ತಪ್ಪಿತಸ್ಥರು ಪಂಚರಿಗೆ ಕುಡಿಯಲಿಕ್ಕೆ ಹೆಂಡವನ್ನು ಕೊಟ್ಟು ತಪ್ಪು ಒಪ್ಪಿಕೊಳ್ಳಬೇಕು.
೨. ಡಕ್ಕಲಿಗರಲ್ಲಿ ಹೆಣ್ಣುಮಗಳು ಮದುವೆಯ ಮುಂಚೆ ಅನೈತಿಕ ಸಂಬಂಧದಿಂದ ಬಸುರಿಯಾಗಿದ್ರೆ ಸಮಾಜದ ಹಿರಿಯರು ಸೇರಿ ಅಂಥವಳಿಗೆ ಕಠಿಣ ಶಿಕ್ಷೆಯನ್ನು ವಿಧಿಸಿ, ನಂತರ ಅವಳನ್ನು ಸಮಾಜದಲ್ಲಿ ಸೇರಿಸಿಕೊಳ್ಳುತ್ತಾರೆ.
೩. ಹೆಣ್ಣು ಗಂಡಿನ ಮದುವೆ ಸಂಬಂಧಿ ಮಾತುಕತೆಗಳಿಂದ ಹೆಚ್ಚು-ಕಡಿಮೆಯಾಗಿ ನೆಂಟಸ್ತಿಕೆ ಮುರಿದು ಹೋದರೆ ಅಥವಾ ಮುರಿದು ಹೋಗುವ ಸಂಭವವಿದ್ದರೆ, ಹಿರಿಯರ ಸಮ್ಮುಖದಲ್ಲಿ ಸಭೆ ಸೇರಿಸಿ ನ್ಯಾಯ ಬಗೆಹರಿಸುತ್ತಾರೆ.
ಒಟ್ಟಾರೆ ಇವರ ನ್ಯಾಯ ಪದ್ಧತಿ ಬಹು ವಿಶಿಷ್ಟವಾಗಿದ್ದು, ಸುತ್ತಲೂ ಕರಿ ಹಗ್ಗವನ್ನು ಕಟ್ಟಿ ನಡುವೆ ಕುಲಸ್ತರೆಲ್ಲಾ ನ್ಯಾಯ ನಡೆಸುತ್ತಾರೆ. ಹಲವಾರು ಬಾರಿ ಡಕ್ಕಲಿಗರು ಇತರ ಜನಪದ ವೃಂದದವರಾದ ಕೊರಚರು, ಕೊರಮರು, ಗೊಲ್ಲರಿಗೂ ನ್ಯಾಯ ಬಗೆಹರಿಸಿದ ಉದಾಹರಣೆ ಹೇಳುತ್ತಾರೆ. ಹೀಗಾಗಿ ನ್ಯಾಯ ನೀಡುವುದರಲ್ಲಿ ಡಕ್ಕಲಿಗರು ಶ್ರೇಷ್ಠರೆನಿಸಿದ್ದಾರೆ. ನ್ಯಾಯದ ನಂತರ ಸಂಬಂಧಪಟ್ಟವರು ಮಾಂಸದ ಊಟ ಹಾಗೂ ಹೆಂಡ-ಸರಾಯಿ ಕೊಡಬೇಕಾಗುತ್ತದೆ. ಕೋರ್ಟಿನ ಮೆಟ್ಟಿಲು ಹತ್ತದೆ ತಮ್ಮ ಕುಲ – ಬಾಂಧವರಲ್ಲಿಯೇ ನ್ಯಾಯ ಬಗೆಹರಿಸಿಕೊಳ್ಳುತ್ತಾರೆ. ತಮ್ಮ ಕಟ್ಟಿಮನಿಯೇ ತಮ್ಮ ಪಾಲಿಗೆ ಕೋರ್ಟು ಎಂದು ಭಾವಿಸುತ್ತಾರೆ.
೧೫. ಬೇಟೆ
ಬೇಟೆ ಎಂದರೆ ಡಕ್ಕಲಿಗರಿಗೆ ಅತೀವ ಹುಚ್ಚು. ಕೆರೆ-ಹಳ್ಳ ನದಿಗಳಲ್ಲಿ ಬಲೆಹಾಕಿ ಮೀನು ಹಿಡಿಯುವುದರಲ್ಲಿ ಇವರು ಜಾಣರು. ಕೆಲವರು ಬೆನ್ನಮೇಲೆ ಕಲ್ಲನ್ನಿಟ್ಟುಕೊಂಡು ನೀರಲ್ಲಿ ಮುಳುಗಿ ಮೀನ, ಏಡಿ, ಆಮೆ ಮುಂತಾದ ಜಲಚರಗಳನ್ನು ಹಿಡಿಯುತ್ತಾರೆ. ಒಳ್ಳೆ ತಳಿಯ ಬೇಟೆ ನಾಯಿಗಳನ್ನು ಮತ್ತು ಕೌಜಗಗಳನ್ನು ಸಾಕಿ ಅವುಗಳಿಗೆ ಸರಿಯಾಗಿ ತರಬೇತಿಯನ್ನು ನೀಡಿರುತ್ತಾರೆ. ಹಲವಾರು ಬೇಟೆಗಾರರು ಇವರಿಂದ ನಾಯಿಮರಿ ಹಾಗೂ ಕೌಜುಗದ ಮರಿಗಳನ್ನು ಕೊಂಡು ಕೊಳ್ಳುತ್ತಾರೆ. ಬಿಡುವಿನ ವೇಳೆಯಲ್ಲಿ ಮೂರು-ನಾಲ್ಕು ಜನ ಕೂಡಿಕೊಂಡು ತಾವು ನೆಲೆನಿಂತ ಪ್ರದೇಶದ ಸುತ್ತಮುತ್ತ ಅಡವಿಗೆ ಬೇಟೆಯಾಡಲು, ಜೊತೆಗೆ ನಾಯಿಗಳನ್ನು ಪಳಗಿಸಿದ ಕೌಜುಗನ್ನು ಮತ್ತು ಬಲೆಯನ್ನು ತೆಗೆದುಕೊಂಡು ಹೋಗುತ್ತಾರೆ. ಕೌಜುಗ, ಬುರಲ, ಪಾರಿವಾಳ ಇವುಗಳನ್ನು ಹಿಡಿಯುವ ಬಲೆ ಬೇರೆಯಿದ್ದರೆ ಇವರು ಮೊಲ ಹಿಡಿಯುವ ಬಲೆ ಬೇರೆಯಾಗಿರುತ್ತದೆ. ಒಂದು ಕಡೆಗೆ ಬಲೆಹಾಕಿ ನಾಯಿಗಳಿಗೆ ಬಿಡುತ್ತಾರೆ. ಬೇಟೆನಾಯಿಗಳು ಪ್ರಾಣಿಗಳನ್ನು ಪತ್ತೆಹಚ್ಚಿ ಶಬ್ದ ಮಾಡುವುದರ ಮೂಲಕ ತಮ್ಮ ಒಡೆಯನಿಗೆ ಸೂಚನೆಯನ್ನು ನೀಡುತ್ತವೆ. ತಕ್ಷಣವೆ ಹೋಗಿ ಮರಗಳ ಪೊದೆಗಳಲ್ಲಿ, ಕಲ್ಲಿನ ಪಡಿಗಳಲ್ಲಿ ಅಥವಾ ಕುಳಿತ ಜಾಗದಲ್ಲಿಯೇ ಹಿಡಿಯುತ್ತಾರೆ. ಒಂದು ವೇಳೆ ಸಿಗದೆ ಓಡಿ ಹೋದರೆ ನಾಯಿಗಳಿಂದ ಬೆನ್ನಟ್ಟಿ ಹಿಡಿಯುತ್ತಾರೆ. ನಾಯಿಗಳಿಗೂ ಸಿಗದೆ ಇದ್ದ ಪಕ್ಷದಲ್ಲಿ ಬಲೆಯಲ್ಲಿ ಬೀಳುವಂತೆ ಪ್ರಯತ್ನಿಸುತ್ತಾರೆ. ಕೆಲವೊಮ್ಮೆ ಹೆಚ್ಚು ಬೇಟೆಯಾಡಿದರೆ ಇತರರಿಗೆ ಮಾರುತ್ತಾರೆ. ಇವರು ಬೇಟೆಯಾಡುವ ಪ್ರಾಣಿ ಪಕ್ಷಿಗಳೆಂಧರೆ ಮೊಲ, ನರಿ, ಮುಂಗಸಿ, ಮುಳ್ಳಹಂದಿ, ಉಡ, ಕೌಜುಗ, ಬುರಲಿ, ಪಾರಿವಾಳ, ನೀರಕೋಳಿ ಮುಂತಾದವುಗಳು.
ಡಕ್ಕಲಿಗರಲ್ಲಿ ಕೌಜಲು ಬೇಟೆ ಹೆಚ್ಚಾಗಿ ಕಂಡು ಬರುತ್ತದೆ. ಈ ಪ್ರಕಾರದ ಬೇಟೆಯನ್ನು ನಾವು ಹಕ್ಕಾಪಿಕ್ಕಿ ಜನಾಂಗ ಹಾಗೂ ಬಡಗ ಜಂಗಮರಲ್ಲೂ ಸಹ ಕಾಣುತ್ತೇವೆ. ಇದು ಡಕ್ಕಲರಲ್ಲಿನ ಒಂದು ವೈಶಿಷ್ಟ್ಯವೂ ಹೌದು. ಕೌಜಲು ಹಕ್ಕಿಗಳಿಗಾಗಿ ತೆಂಗಿನಗರಿಯ ಕಡ್ಡಿ ಅಥವಾ ಬಿದಿರಿನ ಕಡ್ಡಿಗಳಿಂದ ಜೋಡಿ ಪಂಜರದ ಎರಡು ಬುಟ್ಟಿಗಳನ್ನು ತಾವೇ ಹೆಣೆಯುತ್ತಾರೆ. ಇದಕ್ಕೆ ಕೌಜಲು ಪುಟ್ಟಿ ಎಂದು ಕರೆಯುತ್ತಾರೆ. ನಂತರ ಚಿಕ್ಕಂದಿನಿಂದಲೂ ಸಾಕಿದ ಎರಡು ಕೌಜುಗಗಳನ್ನು ಈ ಬುಟ್ಟಿಯಲ್ಲಿ ಬೇರೆ ಬೇರೆಯಾಗಿ ಇಟ್ಟು ಅವಕ್ಕೆ ಬೇಕಾದ ಆಹಾರ ಧಾನ್ಯಗಳನ್ನು ಹಾಕಲು ಒಳಗೆ ಒಂದು ಸಣ್ಣ ಮುಚ್ಚಳವನ್ನು ಇಟ್ಟಿರುತ್ತಾರೆ. ಬೇಟೆಗಾರರು ಧ್ವನಿ ಮಾಡಿದರೆ ಅದಕ್ಕೆ ಸ್ಪಂದಿಸುವಂತೆ ಪಂಜರದ ಕೌಜಲುಗಗಳು ಕೂಗುತ್ತವೆ. ಹೀಗೆ ತರಬೇತಿ ನೀಡಿದ ಕೌಜುಗಗಳನ್ನು ಬೇಟೆಗೆ ಬಳಸುತ್ತಾರೆ. ಕೌಜುಗಗಳು ಹೆಚ್ಚಾಗಿರುವ ಸ್ಥಳಗಳಿಗೆ ತಮ್ಮ ಬೇಟೆಯ ಕೌಜುಗದ ಪಂಜರವನ್ನು ತೆಗೆದುಕೊಂಡು ಹೋಗಿ ಗಿಡದ ಮರೆಯಲ್ಲಿ ಇಟ್ಟು ಈ ಪಂಜರದಿಂದ ಸುಮರು ೧೦-೧೫ ಅಡಿಗಳ ಸುತ್ತ ಉರುಳುಕಟ್ಟೆಯನ್ನು ಬಿಟ್ಟು ಬೇಟೆಗಾರರು ಮರೆಯಲ್ಲಿ ಕುಳಿತು ತಮ್ಮ ಬೇಟೆಯ ಕೌಜುಗಕ್ಕೆ ಶಬ್ದ ಮಾಡುತ್ತಾರೆ. ಆಗ ಪಂಜರದ ಕೌಜುಗಗಳು ಜೋರಾಗಿ ಕೂಗಿಕೊಳ್ಳುತ್ತವೆ. ಇದನ್ನು ಕೇಳಿ ಕಾಡಿನಲ್ಲಿನ ಸುತ್ತಮುತ್ತಲ ಕೌಜುಗಗಳು ಇವುಗಳೊಡನೆ ಕಾಳಗಕ್ಕೆ ಬರುತ್ತವೆ. ಇವುಗಳು ಬರುವ ವೇಳೆಗೆ ಮತ್ತೊಮ್ಮೆ ಕೂಗುವಂತೆ ಅವಕ್ಕೆ ಬೇಟೆಗಾರ ಸೂಚಿಸುತ್ತಾನೆ. ಬೇಟೆ ಕೌಜುಗಗಳು ಮತ್ತೊಮ್ಮೆ ಕೂಗಿದ ನಂತರ ನಿಖರವಾದ ಸ್ಥಳವನ್ನು ಗೊತ್ತುಮಾಡಿಕೊಂಡು ಕಾಡಿನ ಕೌಜುಗಗಳು ಆ ಸ್ಥಳಕ್ಕೆ ಎದುರಾಳಿಯೊಡನೆ ಕಾದಾಡಲು ವೇಗವಾಗಿ ಬಂದು ಗಿಡಗಳ ನಡುವೆ ಬಿಟ್ಟ ಉರುಳುಕಟ್ಟೆಯ ಉರುಳಿಗೆ ಸಿಕ್ಕಿ ಹಾಕಿಕೊಳ್ಳುತ್ತವೆ. ನಂತರ ಇವುಗಳನ್ನು ಹಿಡಿದು ಬುಟ್ಟಿಗೆ ತುಂಬಿಕೊಳ್ಳುತ್ತಾರೆ. ಹೀಗೆ ಕಾಡಿನ ಅಥವಾ ಗುಡ್ಡಗಾಡು ಪ್ರದೇಶದ ವಿವಿಧ ಸ್ಥಳಗಳಿಗೆ ಕೌಜುಗಗಳನ್ನು ಹಿಡಿಯುತ್ತಾರೆ. ಇವರ ಹೇಳಿಕೆಯ ಪ್ರಕಾರ ಒಂದು ದಿನಕ್ಕೆ ಸರಿಯಾಗಿ ಇವರು ಬೇಟೆಯಾಡಿದರೆ ಐವತ್ತರಿಂದ ಅರವತ್ತು ಕೌಜಗಗಳು ಸಿಕ್ಕಿಬೀಳುತ್ತವೆಯಂತೆ. ಹೀಗೆ ಬೇಟೆಯಾಡಿದ ಕೌಜುಗಗಳನ್ನು ಮಾರಾಟ ಮಾಡುತ್ತಾರೆ. ಹಾಗೂ ಒಮ್ಮೊಮ್ಮೆ ತಾವು ಸಹ ಅಡಿಗೆ ಮಾಡಿ ಊಟ ಮಾಡುತ್ತಾರೆ (ಚೆಲುವರಾಜು. ೧೯೯೩:೩೬-೩೭).
೧೬. ಬಿಡಾರ-ಸಾಕುವ ಪ್ರಾಣಿ
ಅಲೆಮಾರಿಗಳಾದ ಡಕ್ಕಲಿಗರಿಗೆ ತಮ್ಮದೇ ಆದ ನಿಗದಿತ ಸ್ಥಳ ಇರುವುದಿಲ್ಲ. ತಮ್ಮ ವೃತ್ತಿಗಾಗಿ ವರ್ಷದ ಉದ್ದಕ್ಕೂ ಅಲೆಯುವುದರಿಂದ, ಅಲೆಯುವ ಪಾದಗಳಿಗೆ ದಣಿವೆನಿಸಿದರೆ, ಗುಡಿ-ಗುಂಡಾರಗಳೇ ಮನೆಯಾಗುತ್ತವೆ. ಅವು ಕೂಡ ಸಿಗದೇ ಇದ್ದಾಗ ಮಾದಿಗರ ಕೇರಿಯ ಸಮೀಪದ ಬಯಲಿನಲ್ಲಿ, ಇಲ್ಲವೆ ತಿಪ್ಪೆಯ ಹತ್ತಿರ ಅಥವಾ ಮರಗಳ ಕೆಳಗೆ ಬಿಡಾರ ಹೂಡುತ್ತಾರೆ. ಎರಡು ಕಟ್ಟಿಗೆಗಳನ್ನು ನೆಟ್ಟು ಅದರ ಮೇಲೆ ಉದ್ದನೆಯ ಕೋಲನ್ನು ಇಡುತ್ತಾರೆ. ನಾಲ್ಕೂ ಮೂಲೆಗೂ ಗೂಟವನ್ನು ನೆಟ್ಟಿ ಹಗ್ಗದಿಂದ ಬಿಗಿಗೊಳಿಸಿರುತ್ತಾರೆ. ಬಿಡಾರವೂ ಮಳೆಗೆ ಸೋರದಂತೆ ಮೇಲೆ ಪ್ಲಾಸ್ಲಿಕ ಹಾಳೆ, ಕೆಲವರು ಕೌದಿಗಳನ್ನು ಅಥವಾ ತಾಡಪತ್ತಿ ಇಲ್ಲವೆ ಗೋಣಿ ಚೀಲಗಳನ್ನು ಹಾಕಿ ಸಿದ್ಧಪಡಿಸಿರುತ್ತಾರೆ. ಗಾಳಿಗೆ ಹಾರದಂತೆ ನಾಲ್ಕೂ ಬದಿಗೂ ಹಗ್ಗದಿಂದ ಗೂಟಕ್ಕೆ ಕಟ್ಟಿ ಬಿಗಿಗೊಳಿಸಿರುತ್ತಾರೆ.
ಕೆಲವರು ಹಳ್ಳಿಗಳಲ್ಲಿ ಸಣ್ಣದಾದ ಗುಡಿಸಲನ್ನು ಕಟ್ಟಿರುತ್ತಾರೆ. ಮೇಲುಹೊದಿಕೆಯಾಗಿ ಅಡಿಕೆಯ ಸೋಗು, ತೆಂಗಿನ ಸೋಗು ಅಥವಾ ಈಚಲು ಪೊರಕೆ ಇಲ್ಲವೆ ಆಪದ ಹುಲ್ಲನ್ನು ಬಳಸುತ್ತಾರೆ. ಹೀಗೆ ಕಟ್ಟಿದ ಬಿಡಾರಗಳಿಗೆ ಮಣ್ಣಿನ ಗೋಡೆ ಕಟ್ಟಿರುತ್ತಾರೆ. ಕೆಲವರು ಲಕ್ಕಿ ಕಟ್ಟಿಗೆಯ ಗೋಡೆ ಮಾಡಿ ಅದರ ಮೇಲೆ ಸೆಗಣಿಯಿಂದ ಸಾರಿಸಿರುತ್ತಾರೆ. ಇತ್ತೀಚೆಗೆ ಕೆಲವು ಡಕ್ಕಲಿಗರಿಗೆ ಸರ್ಕಾರದವರು ಜನತಾ ಮನೆಗಳನ್ನೂ ಕಟ್ಟಿ ಕೊಡುತ್ತಿರುವುದು ಕಂಡು ಬರುತ್ತದೆ.
ವೃತ್ತಿಗಾಗಿ ಡಕ್ಕಲಿಗರು ಬಂದು ಇಳಿದಾಗ ಆ ಊರಿನ ಕೇರಿಯ ಮಾದಿಗರು ದಿನಕ್ಕೊಂದು ಮನೆಯವರಂತೆ ಅನ್ನ,ನೀರು ತಂದು ಹಾಕುತ್ತಾರೆ. ಡಕ್ಕಲಿಗರಿಗೆ ಇತರೆ ವಸ್ತುಗಳು ಬೇಕೆನಿಸಿದಾಗ ಮಾದಿಗರ ಕಡೆಯಿಂದ ತರಿಸಿಕೊಳ್ಳುತ್ತಾರೆ. ಇತರ ಗುಂಪಿನ ಜನರು ವಸ್ತು-ಇತ್ಯಾದಿಗಳನ್ನು ತಂದುಕೊಟ್ಟರೆ ತೆಗೆದುಕೊಳ್ಳುವುದಿಲ್ಲ.
[1]
ಬಿಡಾರದ ಒಳಗಡೆಗೆ ಕೆಲವು ಅಡಿಗೆಯ  ಸಾಮಾನುಗಳು, ಚಾದರ ಹೊದ್ದಿಕೊಳ್ಳುವ ಇತರೆ ಬಟ್ಟೆಗಳು ಒತ್ತಟ್ಟಿಗೆ ಇಟ್ಟಿರುತ್ತಾರೆ. ಬಿಡಾರದ ಅಕ್ಕ ಪಕ್ಕದಲ್ಲಿ ಕೆಲವು ಸಾಮಾನುಗಳು ಚಲ್ಲಾಪಿಲ್ಲಿಯಾಗಿ ಬಿದ್ದಿರುತ್ತವೆ. ಮಚ್ಚು, ಕುಡುಗೋಲು, ಕೊಡಲಿಯನ್ನು ಇಟ್ಟಿರುತ್ತಾರೆ. ಪ್ಲಾಸ್ಟಿಕ ಕೊಡ, ಅಲ್ಯುಮಿನಿಯಂ ತಟ್ಟೆ, ತಂಬಿಗೆ, ಮಣ್ಣಿನ ಬಿಂದಿಗೆಗಳು ಕಾಣಸಿಗುತ್ತವೆ. ಆದರೆ ಇವರಲ್ಲಿ ಬೆಲೆಬಾಳುವ ವಸ್ತುಗಳು ಕಾಣಸಿಗುವುದಿಲ್ಲ.
ಡಕ್ಕಲಿಗರು ಅಲೆಮಾರಿಯಗಿ ವರ್ಷದ ಉದ್ದಕ್ಕೂ ಸಂಚರಿಸುವುದರಿಂದ ತಮ್ಮ ಸಹಕುಟುಂಬ ಪರಿವಾರದೊಂದಿಗೆ ಪ್ರಯಾಣ ಬೆಳೆಸುತ್ತಾರೆ. ಕತ್ತೆ, ಹಂದಿ, ನಾಯಿ, ಕೋಳಿ, ಮೇಕೆಗಳನ್ನು ಸಾಕುತ್ತಾರೆ. ಒಂದು ಕಡೆಯಿಂದ ಮತ್ತೊಂದು ಕಡೆಗೆ ವಲಸೆ ಹೋಗುವಾಗ ಇವುಗಳು ಸಾಗಿಸಲು ಅನುಕೂಲವಾಗುವುದರಿಂದ ಈ ಕೆಲವು ಪ್ರಾಣಿಗಳನ್ನು ಸಾಕುತ್ತಾರೆ. ಮೇಕೆಗಳನ್ನು ಮಾದಿಗರ ಕಡೆಯಿಂದ ಬಳುವಳಿಕೆಯಾಗಿ ಪಡೆದುಕೊಂಡದ್ದೇ ಹೆಚ್ಚು. ಡಕ್ಕಲಿಗರಲ್ಲಿ ಚಕ್ಕಡಿ ಇದ್ದವನೆ ಸಿರಿವಂತ.



[1] ದಿನಾಂಕ ೨೨-೯-೧೯೮೮ ರಂದು ಕ್ಷೇತ್ರಕಾರ್ಯಕ್ಕಾಗಿ ಬಸವಕಲ್ಯಾಣಕ್ಕೆ ಹೋಗಿದ್ದಾಗ ಸಹಜವಾಗಿ ಡಕ್ಕಲಿಗರ ಭೇಟಿಯಾಯಿತು. ನಾನು ಒಯ್ದಿದ್ದ ಒಂದು ಡಜನ್‌ ಬಾಳೆಹಣ್ಣನ್ನು ಕೊಟ್ಟಾಗ ತೆಗೆದುಕೊಳ್ಳಲಿಲ್ಲ. ಏಕೆಂದು ಪ್ರಶ್ನಿಸಿದಾಗ ನಮಗೆ ಮಾದಿಗರನ್ನು ಬಿಟ್ಟು ಬೇರೆಯವರು ಕೊಟ್ಟುದನ್ನು ತೆಗೆದುಕೊಳ್ಳಬಾರದೆಂದು ಜಾಂಬಋಷಿಯ ವಚನವಿದೆ. ಒಂದು ವೇಳೆ ತೆಗೆದುಕೊಂಡರೆ ನಮ್ಮ ಕುಲಕ್ಕೆ ಮತ್ತು ಜಾಂಬಋಷಿಗೆ ದ್ರೋಹ ಮಾಡಿದಂತಾಗುತ್ತದೆಂದರು. ಆಮೇಲೆ ಬೇರೊಬ್ಬ ಮಾದಿಗರ ಕೈಯಲ್ಲಿ ಬಾಳೆಹಣ್ಣನ್ನು ತೆಗೆದುಕೊಳ್ಳಲಿಕ್ಕೆ ಹೇಳಿ ಆಮೇಲೆ ತಾವು ಪಡೆದುಕೊಂಡರು. ಈ ರೀತಿಯ ವಿಶಿಷ್ಟ ಸಂಪ್ರದಾಯ ಡಕ್ಕಲಿಗರಲ್ಲಿ ರೂಢಿಯಲ್ಲಿರುವುದು ಕಂಡುಬರುತ್ತದೆ.
೧೭. ಪ್ರದರ್ಶನಾತ್ಮಕ ಕಲೆ
ಪ್ರದರ್ಶನಾತ್ಮಕ ಕಲೆಗಳು ಅಥವಾ ಮೇಳಗಳು ಹೆಚ್ಚಾಗಿ ಕಂಡುಬರದಿದ್ದರೂ, ಡಕ್ಕಲಿಗರಲ್ಲಿ ಕಿನ್ನರಿಮೇಳ ಹಾಗೂ ನವಿಲು ಕುಣಿಸುವ ಕಲೆ ಮಾತ್ರ ಪ್ರಮುಖವಾದದ್ದು. ವೃತ್ತಿಗಾಗಿ ಊರೂರು ಅಲೆಯುವುದರಿಂದ ತಮ್ಮ ಪೋಷಕರಾದ ಮಾದಿಗರು ಇವರಿಗೆ ಅನ್ನ, ನೀರು ಹಾಕಿ ಚೆನ್ನಾಗಿ ನೋಡಿಕೊಳ್ಳುವುದರ ಪ್ರತಿಫಲವಾಗಿ ಮಾದಿಗರ ಕೇರಿಯ ಮಧ್ಯದಲ್ಲಿ ಸಂಜೆಯ ಹೊತ್ತಿಗೆ ತಮ್ಮ ಬಳಿ ಇರುವ ಸೋರೆಕಾಯಿ ಅಥವಾ ಕುಂಬಳಕಾಯಿಯ ಮೇಲೆ ಬಟ್ಟೆಯಿಂದ ಮಾಡಿರುವ ಬಣ್ಣದ ನವಿಲನ್ನು ದಾರ ಅಥವಾ ಉಕ್ಕಿನ ತಂತಿಗಳಿಂದ ಬಿಗಿಗೊಳಿಸಿ ಅದನ್ನು ಅದ್ಭುತವಾಗಿ ತಮ್ಮ ಕೈ ಚಳಕದಿಂದ ಕುಣಿಸಿ ಕಿನ್ನರಿ ನುಡಿಸುತ್ತ ಹಲವಾರು ಪೌರಾಣಿಕ ಕತೆ, ಪುರಾಣ ಹಾಡುಗಳನ್ನು ಹೇಳುತ್ತಾರೆ, ಉದಾಹರಣೆಗೆ:
“ಸಿಬ್‌ ಸಿಬಾಸ್‌ ನವಿಲು
ಸಿಬ್‌ ಸಿಬಾಸ್‌ ನವಿಲು
ಅಟ್ಟಕಾರಿಗೆ ಅರಬರು
ಪಾಂಚಾಳ ಪ್ರಬರು
ಜಗತ್ತಿಗೆ ಜಾಂಬಗುರು
ಜಾಂಬ ಗುರುವಿಗೆ
ನಮಸ್ಕಾರ ಮಾಡು
ಕೊಟ್ಟಮನೆ ಬಂಗಾರವಾಗಲಿ
ತೂಗು ತೊಟ್ಟಿಲುವಾಗಲಿ
ಬೆಳ್ಳಿ ಬಟ್ಟಲವಾಗಲಿ
ಒಂದು ಮನೆ ನೂರಾಗಲಿ
ನೂರ ಮನೆ ಸಾವಿರಾಗಲಿ”
ಹೀಗೆ ಅನೇಕ ಹಾಡುಗಳನ್ನು ಹಾಡಿ ಜನರಿಗೆ ಮನರಂಜನೆ ಒದಗಿಸುತ್ತಾರೆ.  ಕೊನೆಗೆ ಬಾಯಿ ತುಂಬ ಹರಕೆ ಸಲ್ಲಿಸಿ ಇಡೀ ವರ್ಷ ಕೇರೆಯು ಸಂತಸದಿಂದ ಪುಳಕಿತವಾಗಿರಲಿ, ಮತ್ತು ಜಾಂಬಮುನಿಯ ಆಶೀರ್ವಾದ ಸದಾ ಈ ಕೇರಿಯ ಜನತೆಗಿರಲಿ ಎಂದು ಹರಿಸಿ ಹೋಗುತ್ತಾರೆ. ಈ ಕಲೆಯು ಬೆಳೆದು ಬರಲಿಕ್ಕೆ ತಮ್ಮದೇ ಆದ ಒಂದು ಪೌರಾಣಿಕ ಕಥೆಯನ್ನು ಹೇಳುತ್ತಾರೆ.
ಪೂರ್ವದಲ್ಲಿ ಶಿವನು ನವಿಲಿನ ವೇಷ ಹಾಕಿ ಕುಣಿದಿದ್ದನಂತೆ. ನವಿಲು ಮಾದಿಗರಿಗೆ ಮಾತಂಗಿ ದೇವತೆ ಆದುದರಿಂದ ಕಲಿಯುಗದಲ್ಲಿ ಕುಂಬಳಕಾಯಿ ಮೇಲೆ ಕಟ್ಟಿಗೆಯ ನವಿಲನ್ನು ಮಾಡಿ ಕುಣಿಸುತ್ತೇವೆ ಎಂದು ಅವರು ಹೇಳುತ್ತಾರೆ. ಮಾದಿಗರ ಕೇರಿಯಲ್ಲಿ ಡಕ್ಕಲಿಗರು ಬಟ್ಟೆಯ ನವಿಲನ್ನು ಕುಣಿಸಿ ಹಾಡಿದರೆ ತಮ್ಮ ಕೇರಿಯು ಪವಿತ್ರವಾಯಿತೆಂದು ಭಾವಿಸುತ್ತಾರೆ. ಇಡೀ ವರ್ಷ ಆ ಕೇರಿಯಲ್ಲಿ ಯಾವುದೇ ರೋಗ-ರುಜೀನಗಳು, ಕಾಡು-ಕಂಟಕ ಬರುವುದಿಲ್ಲವೆಂಬುದು ಇವರ ನಂಬುಗೆ.

